
Il-Kumitat iltaqa' fil-Parlament, il-Belt Valletta, fis-7.00 p.m.






Talba

MINUTI

Il-Minuti tal-Laqgħa Nru. 20 li saret nhar il-Ħamis 6 ta' Mejju 1999, ġew konfermati.

DISKUSSJONI DWAR L-GĦOTI TA’ ENFITEWSI TEMPORANJA TA' ART, BINI U DRITT TA' RMIĠĠ FIL-BIRGU, L-ISLA U KALKARA LILL-PORT COTTONERA LTD U LILL-COTTONERA WATERFRONT GROUP PLC

THE CHAIRMAN (Onor. Leo Brincat):  Qabel niftħu d-diskussjoni xtaqt li nieħu l-opinjoni tal-membri taż-żewġ naħat hawnhekk dwar il-punti li kont se nsemmi. L-ewwelnett nixtieq nistabbilixxu bejnietna bi qbil dwar kif għandna nipproċedu u niffissaw massimu ta' laqgħat.  Fil-fatt hawnhekk qed jiġu ċċirkolati dati suġġeriti min-naħa tagħna biss. Ovvjament dawn huma soġġetti għall-konferma tal-Membri preżenti.  Xtaqt li jiġi diskuss, jekk hemm bżonn, dwar min għandu jattendi għall-meetings bħala konsulenti, kemm nies tekniċi jew legali kemm għan-naħa tal-Gvern u kemm għan-naħa ta' l-Oppożizzjoni.  It-tielet punt huwa jekk għandhomx jissejħu nies tekniċi u oħrajn quddiem dan il-Kumitat u fl-aħħarnett jekk hemmx qbil tal-Membri tal-Kumitat li tiġi addotata l-proċedura kif kienet ġiet addotata fil-Public Accounts Committee hearing li kien hemm fuq il-każ tal-Mid-Med Bank li minflok ikun hemm rapport finali fejn jista' jkollok rapport naħa u rapport minn naħa oħra, jiġu tabled il-proceedings tal-PAC fil-Kamra qabel ma jingħata bidu għad-dibattitu plenarju li huwa targeted għal nhar it-tnejn filgħaxija.  Għalhekk nilqa' l-kummenti u s-suġġerimenti jew reazzjoni tal-Membri preżenti.  Il-Ministru Gatt.

ONOR. AUSTIN GATT (Ministru tal-Ġustizzja u Gvern Lokali):  Fuq l-aħħar punt naħseb li l-proċedura li addotajna fil-laqgħat tal-HSBC, jiġifieri li r-rapport basically ikun res gestae, hija l-aħjar proċedura li wieħed jaddotta, jiġifieri minn dak il-lat hemm il-qbil. Fuq il-ħinijiet li qed jiġu ssuġġeriti, naħseb biex nagħmlu assessment tal-ħinijiet irridu nkunu nafu bejn wieħed u ieħor x'se nisimgħu u kif se nipproċedu.  Bażikament qed ngħidu erba' sigħat kuljum u sagħtejn nhar it-Tnejn minbarra llejla, jiġifieri 14-il siegħa.  Jiena nista' nissuġġerixxi – anke mill-esperjenza li kellna f'tal-HSBC – li jkollna iktar kontinwità jekk nippruvaw nikkompressaw iktar milli nifirxu. Jekk nistgħu, minflok nifirxu sa nhar it-Tnejn neħilsu kollox bl-istess ammont ta' sigħat, f'jumejn naħseb inkunu qed nikkonċentraw iktar u nkunu qed ngħaġġlu iktar.  

THE CHAIRMAN:   Hija miftuħa għas-suġġerimenti tal-Membri preżenti.  

ONOR. AUSTIN GATT:   Konna qed nagħmlu mid-9:00 a.m. san-12:30 p.m. 

ONOR. CARMELO VELLA:   Jekk forsi jkun hemm xi ħadd li jrid jivverifika jew jiċċara xi affarijiet ikun tajjeb li jkun hemm ħin bejn seduta u oħra.  

ONOR. AUSTIN GATT: Però mil-lat l-ieħor naħseb li xorta tisfratta ħafna mil-ġurnata biex tagħmel sagħtejn filgħodu u sagħtejn filgħaxija.  

THE CHAIRMAN: Nixtieq nisma' iżjed fhemiet jekk jista' jkun.  L-Onor. Buhagiar.

ONOR. CHARLES BUHAGIAR: Mr Chairman, naħseb aħjar naraw ftit fejn irridu naslu għax imbagħad niddetermiaw il-ħin li għandna bżonn.   

THE CHAIRMAN: Nixtieq nenfasizza li hawnhekk qegħdin nitkellmu fuq il-massimu, jiġifieri m’iniex qed ngħid li neċessarjament għandna nutilizzaw dan il-ħin kollu speċjalment jekk il-Kumitat ikun għamel ċertu progress, imma naħseb li tajjeb li nistabbilixxu ċertu framework minn issa minflok nimxu fuq bażi piece-meal li noqogħdu naġġornaw minn data għall-oħra u niddeċiedu dakinhar.   Nixtieq li naslu b'xi forma konsenswali fuq din.  

ONOR. AUSTIN GATT: Mr Chairman, naqbel miegħek li tajjeb li nistabbilixxu minn issa l-ħinijiet.  Jien qed nara li b'sagħtejn filgħodu u sagħtejn filgħaxija inkunu qed nispezzettaw wisq.  Li jiġri huwa li naqbdu klawsola tal-kuntratt, nibdew nargumentaw, naħlu nofs siegħa, jgħaddi l-ħin u nkunu spiċċajna.   Dan ġara wkoll meta konna qed nittrattaw l-HSBC; minkejja li kellna sessions ta' tliet sigħat u nofs jew erba' sigħat kull darba.

THE CHAIRMAN:   Kulħadd huwa fil-libertà li jbiddel il-parametri.

ONOR. CARMELO VELLA:   Jien naħseb li għandna nħallu kollox kif inhu imbagħad jekk aħna bejnietna jkun jidhrilna li għandna nibdluhom, imbgħad sta għalina li nagħmlu dan.  Naħseb li jekk nibdew b'din il-forma, għalina jkun aħjar; nippreferu nħallu kollox kif inhu.  

THE CHAIRMAN:   Iżjed kummenti? 

ONOR. AUSTIN GATT:   Il-Ħamis għalfejn mill-5:00 p.m. sas-7:00 p.m. u mhux mill-5:00 p.m. sad-9:00 p.m.?  U għaliex għada mhux mill-5:00 p.m.?  

THE CHAIRMAN:  Aħna lesti nagħmluha għada fil-5:00 p.m. imma dejjem kien iqum il-punt li jekk jista' jkun nevitaw li l-kumitat jaħbat mal-question time.  Jien bħala Sedja ma nsibx oġġezzjoni li nibdew fil-5:00 p.m.

ONOR. AUSTIN GATT:   F'dak il-każ ikollna ma nkunux preżenti għall-question time; m'hemmx tagħmel.  

THE CHAIRMAN:   Ejjew nieħdu dan bħala just an outline u jien nibqa’ nilqa' suġġerimenti fuq ir-restructurings tal-laqgħat.  Nistgħu pereżempju nibdew iktar kmieni filgħodu.  

ONOR. AUSTIN GATT: Nistgħu, pereżempju, nagħmlu mid-9:00 a.m. sas-1:00 p.m. u mill-5:00 p.m. sad-9:00 p.m. l-Erbgħa u l-Ħamis.  B’hekk ikollna 16-il siegħa  bejn l-Erbgħa u l-Ħamis.   

ONOR. CARMELO VELLA:  Naħseb aħjar inħalluha mid-9:00 a.m. sa nofsinhar.

ONOR. AUSTIN GATT:   M'għandix problema li tkun hekk.  

ONOR. CARMELO VELLA:   U wara nofsinhar mill-5:00 p.m. sad-9:00 p.m.   

THE CHAIRMAN: Jien personalment ma nkunx nista' nhar il-Ġimgħa sad-9:00 p.m., jiġifieri jekk jista’ jkun neħilsuha l-Ħamis.  

ONOR. CARMELO VELLA: Aħna fuq l-Erbgħa u l-Ħamis konna qegħdin nitkellmu.  

ONOR. AUSTIN GATT:  Qed ngħidu li l-Erbgħa u l-Ħamis mid-9:00 a.m. sa nofsinhar u mill-5:00 p.m. sad-9:00 p.m. u l-Ġimgħa mid-9:00 a.m. sa nofsinhar,  jekk ikollna bżonn.
THE CHAIRMAN:   Hawn qbil min-naħa tal-Membri?  

ONOR. CHARLES BUHAGIAR: Din tfisser li s-sessjoni plenarja tibda t-Tnejn filgħodu?  

THE CHAIRMAN:  Naħseb ladarba kien hemm qbil fil-House Business Committee aħna neħduha li għandna allokat lilna sa nhar it-Tnejn f’nofsinhar.  Issa kif inqassmu l-ħin huwa sta għalina.  Jista' jagħti l-kas li niltaqgħu t-Tnejn filgħodu wkoll.  

ONOR. AUSTIN GATT:  Speċjalment jekk il-Ġimgħa inti għandek problem; nevitaw il-Ġimgħa filgħaxija u niltaqgħu t-Tnejn filgħodu.  

THE CHAIRMAN:   Sas-7:00 p.m. nista', imma kif tridu intom.   For the record qed ngħidu li nagħmlu laqgħa mid-9:00 a.m. sa nofsinhar l-Erbgħa, l-Ħamis u l-Ġimgħa wkoll.  L-Erbgħa u l-Ħamis nagħmlu seduta wkoll mill-5:00 p.m. sad-9:00 p.m. u hemm il-proviso li jekk tinħass il-ħtieġa nagħmlu laqgħa wkoll mid-9:00 a.m. sa nofsinhar nhar it-Tnejn filgħodu. Jidher li qegħdin naqblu fuq dan il-punt.

Tqajmu l-punti dwar jekk ikunx hemm bżonn ta' nies tekniċi bħala għajnuna kemm għall-Gvern kif ukoll għall-Oppożizzjoni u jekk għandhomx jissejħu xi nies biex jidhru quddiem il-Kumitat wara r-relazzjoni tal-Ministru.  

ONOR. AUSTIN GATT: Jien naħseb li jekk xi partijiet għandhom bżonn pariri, huma liberi li jeħduhom.  Is-suġġeriment huwa that they sit with us?

THE CHAIRMAN: Skond x'jixtiequ l-Membri.  Naf li qam dan il-punt fil-House Business Committee u għalhekk qed insemmih illum.

ONOR. AUSTIN GATT: Jekk jiena għandi avukat miegħi u qed nitolbu parir ma naħsibx li għandu jiġi on record il-parir li qed jagħti lili.  Jiena l-Membru u jien irrid nitkellem.  

THE CHAIRMAN:   Imma fl-istess ħin qed ikun in reach.  

ONOR. AUSTIN GATT:  Jien ma nsibx problema jekk ipoġġu warajk jew jpoġġu warajna  f'dan is-sens jew ikunu barra u wieħed ikun jista’ jgħajtilhom, però ma jitkellmux huma.  
THE CHAIRMAN: Mela qed naqblu li jitkellmu l-Membri tal-Kumitat.  Hawn iżjed rimarki fuq is-suġġerimenti tas-Sedja dwar kif għandna nipproċedu?  

ONOR. AUSTIN GATT: Naħseb li l-ewwel għandu jagħmel l-espożizzjoni l-Ministru mbagħad nibdew neżaminaw il-kuntratt klawsola, klawsola.  

THE CHAIRMAN:   Hawn qbil?  (Onor. Membri:  Iva)

ONOR. CARMELO VELLA:  Jista’ l-Ministru jpoġġi fuq il-Mejda xi dokumenti li huma rilevanti?

THE CHAIRMAN: Onor. Zammit Dimech, jekk forsi tħoss li hemm xi materjal addizzjonali li jista' jkun ta' benefiċċju għal Membri, nitolbok tpoġġih fuq il-Mejda. 

ONOR. CARMELO VELLA:   Kulma għandna huwa biss kopja tal-kuntratt. 

ONOR. FRANCIS ZAMMIT DIMECH (Ministru għall-Ambjent):  Jiena poġġejt il-mozzjoni, il-kuntratt u l-land drawings kollha.  Ma naħsibx li hemm skop għal iżjed minn hekk.  

ONOR. CARMELO VELLA:   Jista' jkun hemm skop.

ONOR. FRANCIS ZAMMIT DIMECH: Jekk fid-diskussjoni jqum skop għal xi kumment partikolari, naraw.  

ONOR. CARMELO VELLA:   Fil-każ nitolbuh aħna.  

ONOR. AUSTIN GATT:   Fil-fatt il-proċedura li addotajna d-darba l-oħra kienet li jekk ikun hemm talba minn xi Membru għal xi ħaġa fis-session li jmiss, din tintalab u wieħed jiddiskutiha u jara.  

ONOR. CARMELO VELLA:  Dwar l-alternanza hija proċedura normali. 

THE CHAIRMAN:   M’hemmx proċedura stabbilita, imma nistgħu nkunu flessibbli bejnietna.  L-Onor. Buhagiar.

ONOR. CHARLES BUHAGIAR:  Mr Chairman, biex nevita kwalunkwe ekwivoku li jista' jqum 'il quddiem, nixtieq niddikjara li xi erba' jew ħames xhur ilu, d-ditta Camper and Nicholsons, li kellhom interess oriġinarjament fil-proġett, kienu avviċinaw id-ditta li naħdem magħha jiena għal xi pariri fuq bażi professjonali. Xtaqt nagħmel din id-dikjarazzjoni biex tkun on record.  

THE CHAIRMAN: Id-dikjarazzjoni ta' l-Onor. Buhagiar ġiet innotata. Nixtieq ngħid li għandna talba minn wieħed mil-istazzjonijiet televiżivi biex jiġbdu biċċa filmat fil-qosor ta' l-introduzzjoni. Min-naħa tas-sedja m'hemmx oġġezzjonijiet, imma xtaqt nistaqsi jekk hemmx aċċettazzjoni min-naħa tal-Membri. 

ONOR. AUSTIN GATT:   M'hemmx problema, imma bis-solitu kondizzjoni li tkun biss vision mingħajr sound.  

THE CHAIRMAN:   It-talba ġiet milqugħa.  Mela nistgħu issa ngħaddu għall-business li għandna quddiemna u nistieden lill-Ministru Zammit Dimech sabiex jintroduċi, permezz tar-relazzjoni tiegħu, is-suġġett  dwar emfitewi temporanja ta' art, bini u dritt ta' irmiġġ fil-Birgu, l-Isla u l-Kalkara liż-żewġ kumpanniji Port Cottonera Limited u Cottonera Waterfront Group Plc. L-Onor. Zammit Dimech.

ONOR. FRANCIS ZAMMIT DIMECH:   Mr Chairman, l-ewwelnett nixtieq nibda billi nirringrazzja lill-Membri kollha ta' dan il-Kumitat li preċiżament qegħdin niltaqgħu biex niflu l-kuntratt fid-dettalji kollha tiegħu u nagħmel dan ir-ringrazzjament għax naturalment, kif naħseb il-Membri ta' dan il-Kumitat jiftakru, meta kont għamilt stqarrija ministerjali biex inħabbar lill-Kamra tad-Deputati l-kundizzjonijiet l-iktar importanti li fuqhom il-Gvern wasal għar-rigward tal-kuntratt li se niddiskutu, kont għalaqt bl-istedina li jiena mill-bankijiet ta' l-Oppożizzjoni sena ilu kont appellajt, anke ma' kollegi oħrajn, li kuntratti ta' din l-entità jkun jagħmel iktar sens li jkun hemm l-opportunità fid-dettall b'mod akkurat permezz ta' Kumitat bħal dan.  Dak l-appell sar b'mod konsistenti ma' dak li ntqal sena ilu u allura nifhem li ġie milqugħ.   

Il-kuntratt tal-Kottonera ilna nirriferu għalih taħt diversi forom u bla dubju issa wasalna fil-mument kruċjali li niddefinixxu b'mod ċar l-iżvilupp fil-Kottonera kif irriduh isir. Il-Gvern preżenti hu marbut li jagħti lill-Kottonera u lill-pajjiż l-aħjar kuntratt possibbli.  Il-kuntratt tal-Kottonera narawh fil-kuntest iktar wiesa' ta' proġett li jrid ikun wieħed ta' riġenerazzjoni ta' dawk l-inħawi. Proġett li rridu nkejlu s-suċċess tiegħu mhux biss mill-effett tal-proġett fih innifsu imma wkoll bir-rabta li jkun hemm bejn dak il-proġett u konsiderazzjonijiet soċjali oħra li jolqtu l-inħawi u li jolqtu lill-pajjiż kollu. F'dan is-sens ingħatat importanza kbira fid-diskussjonijiet anke mal-consortia meta wasalna biex niddiskutu l-kuntratt li issa għandna quddiemna biex nassiguraw li jkun investiment li jagħmel sens għall-Kottonera, li jkun invstiment fl-aħjar interess nazzjonali u naturalment investiment li jagħmel sens għal min se jagħmlu. M'għandna ebda interess li b'xi mod dan il-kuntratt isir b’mod li ngħidu fl-aħħar mill-aħħar il-konsegwenza tiegħu tkun li min jibda l-investiment ma jkunx jista' jkomplih, u allura ridna nassiguraw li jkun investiment li jorbot fuq area ikbar tal-Kottonera u li jkun investiment li jagħmel sens mil-lat soċjali u mil-lat ekonomiku.  F'dan is-sens meta bdejna nħarsu lejn il-proġett tal-Kottonera ridna nenfasiżżaw mill-ewwel il-ħsieb li dan irid ikun proġett li jestendi fuq area ikbar milli kienet saret diskussjoni dwarha sena ilu fil-konvenju li kien ġie ppreżentat taħt forom differenti – però bażikament bl-istess kunċetti –  mill-Gvern preċedenti.  L-enfasi hawnhekk kienet li minflok nibqgħu limitati għal żvilupp li jkun biss fuq in-naħa tax-xatt tal-Birgu, dan ikun  proġett li jestendi wkoll għan-naħa ta' l-Isla u li fuq in-naħa tal-Birgu jibqa' jkopri wkoll l-area ta' taħt il-forti Sant’Anġlu bil-possibilità wkoll li l-proġett jestendi faċċata, anke fl-area tal-Kalkara.  Meta saru d-diskussjonijiet fil-fatt tkellimna mill-ewwel fuq il-ħsieb li fl-opinjoni tal-Gvern huwa ferm iktar viċin dak li kien indikat fid-development brief, kemm kif ħareġ mill-amministrazzjoni preċedenti, u ferm iktar viċin id-dokument ta' pjan li kien sar mill-Awtorità ta' l-Ippjanar anke fi żmien Gvern Nazzjonalista preċedenti fejn konna qed nitkellmu dwar l-iiżvilupp madwar ix-xatt tal-Kottonera u fejn wieħed kien qed jagħmel enfasi qawwija dwar il-ħtieġa li nitkellmu fuq żvilupp li jestendi fuq l-area tal-Kottonera kollha. Dan importanti ħafna li wieħed jenfasizzah għax illum qegħdin nitkellmu fuq footprint ikbar li joffri taħlita aħjar ta' żvilupp. Dan il-footprint ma jillimitax l-iżvilupp għan-naħa tax-xatt tal-Birgu biss imma għandek żvilupp ugwali u simili fuq in-naħa ta' l-Isla u għandek żvilupp li jestendi ferm iktar il-ġewwa n-naħa tal-Birgu taħt il-forti Sant’Anġlu  u anke jestendi sa faċċata tal-Kalkara wkoll bil-possibilità li wieħed iħares lejn l-iżvilupp fl-istess Kalkara.  

Kunċett ieħor li kien kruċjali għall-Gvern preżenti kien li ridna nagħtu opportunità ġusta u miftuħa lit-tliet consortia li kienu ġew shortlisted mill-Cottonera Waterfront Steering Committee biex jerġgħu jagħmlu preżentazzjoni dwar l-ideat tagħhom lill-Gvern preżenti. Kif nafu, it-tliet shortlisted consortia kienu il-Cottonera Waterfront Group, il-Port Cottonera Consortium - li kien ifforma mbagħad il-Port Cottonera Limited - u Campers and Nicholson. Dawn huma t-tliet consortia as shortlisted fi żmien l-Amministrazzjoni preċedenti u ma' dawn għamilt laqgħat estensivi fejn ingħataw kull fakultà li jippreżentaw l-iżvilupp kif kienu qed jarawh min-naħa tagħhom. F'dawn il-laqgħat dawn seta’ jkollhom l-opportunità kollha jispjegaw u jikkjarifikaw kwalunkwe suġġett li forsi kien għad hemm diffikultà dwaru. Huwa riżultat ta' dawk id-diskussjonijiet li wasalna f'sitwazzjoni fejn l-iżvilupp stajna niddiskutuh mhux biss bħala wieħed li jsir minn consortium wieħed imma minn tnejn jew tliet consortia flimkien. Fil-fatt nispjega mill-ewwel li l-consortium Campers and Nicholson kien ingħata opportunità tista' tgħid sal-aħħar mumenti sakemm wasalna għall-iffirmar tal-kuntratt kif inhu ppreżentat lill-Parlament biex jekk huma jridu jiggarantixxu l-investiment min-naħa tagħhom, seta' kien ikun hemm l-opportunità għal parteċipazzjoni tagħhom. Il-Gvern ma ħassx li sal-istadju fejn wasalna fil-Parlament, bid-dikjarazzjoni, li kien hemm dik il-garanzija meħtieġa, però kien hemm il-possibilità li l-iżvilupp isir mill-ewwel miż-żewġ shortlisted consortia, jiġifieri mil-Cottonera Waterfront Group p.l.c. u mil-Port Cottonera Consortium. Għalija huwa ta' sodisfazzjon kbir li qed nitkellmu fuq proġett li huwa akbar, mhux biss għax ikopri footprint ikbar imma huwa akbar ukoll għax jinvolvi żewġ consortia li se jaħdmu maġenb xulxin minflok consortium wieħed. Huwa akbar ukoll mil-lat ta' investiment li jrid isir.

Parti mill-kritika li kont għamilt mill-bankijiet ta' l-Oppożizzjoni kienet li ma tistax tagħmel proġett ta' riġenerazzjoni għall-Kottonera b'investiment ta' Lm6 miljun kif miftiehem dakinhar.  Dan kien indikat lill-consortia mill-ewwel u bdejna nieħdu eżempji anke ta' investimenti oħra fil-pajjiż li juru biċ-ċar kif ma setax isir investiment li jkun wieħed li jagħti l-vantaġġi lill-area tal-Kottonera jekk ma ngħollux sostanzjalment l-ammont ta' investiment. Naturalment il-Kumitat - li nifhem li diġà jkun qara l-kuntratt ippreżentat - jaf li issa qed nitkellmu fuq investiment totali minimum ta' Lm16-il miljun. Għalija anke dan huwa sinifikanti għax iż-żewġ consortia li se jagħmlu l-iżvilupp se jagħmlu, fuq bażi individwali, mhux biss fuq bażi kollettiva, investiment akbar mill-ammont ta' investiment li kien hemm qbil dwaru sena ilu; fil-fatt qed jintrabtu li jagħmlu żvilupp minimum ta' Lm8 miljun.   

Kunċett ieħor li huwa kopert b'ċertu dettall fil-kuntratt huwa l-mix ta' żvilupp li jrid ikun hemm.  Dehrilna li ma jagħmilx sens li tagħmel żvilupp li jkun wieħed ta' l-aqwa return ekonomiku ta' l-aqwa riġenerazzjoni ta' impjiegi jekk tibda tilimita l-iżvilupp li jkun se jsir fl-inħawi, b'mod partikolari qed nirriferi għal żvilupp li jkun jinkludi lukanda, casino, retail outlets, ristoranti, attivitajiet ta' leisure, u attivitajiet oħra li meta tħares lejn it-taħlita tagħhom flimkien ifissru mhux biss investiment akbar imma possibilità ta' ġenerazzjoni ta' impjiegi ferm akbar għax qed titkellem fuq attivitajiet ekonomiċi li min-natura tagħhom stess jirrikjedu impjiegi permanenti fit-twettieq tagħhom.  Naturalment iddiskutejna wkoll mal-consortia r-return li jrid ikun hemm għall-gvern.  Kien hemm diversi modi li wieħed kellu f'moħħu dwar dan. Ejjew ngħidu li kien hemm benchmark fejn qed nitkellmu dwar return li kien miftiehem qabel fl-ammont ta' Lm320,000.  Jiena deherli mill-ewwel li r-return għall-Gvern għandu jkun wieħed  akbar, però m'għandux ikun wieħed akbar b'mod li l-investiment ma jibqax wieħed li jkun jagħmel sens ekonomiku.  Nista' ngħid li fid-diskussjoniiet twal li kien hemm fuq dan l-aspett - żgur li ma kenitx l-iktar parti faċli tad-diskussjoni - wieħed beda jħares lejn formoli differenti.  Wieħed seta' jħares lejn il-formola li tipparaguna area ma' area, però tant kien hemm fatturi li jagħmlu differenza fit-tip ta' żvilupp li se jsir, li ma kienx prattiku.  Ħalli nagħti ftit eżempji tad-diffikultajiet f'dan ir-rigward.  Qabel konna qed nitkellmu fuq żvilupp prinċipalment tax-xatt tal-Birgu, però l-iżvilupp kien jinkludi wkoll b'titolu reali ta' proprjetà l-mollijiet ta' l-istess Birgu.  Kundizzjoni kruċjali li saret lill-consortia mal-bidu nett tad-diskussjoni kienet li lesti niddiskutu l-iżvilupp kollu għall-inħawi basta l-mollijiet u l-foreshore jibqgħu tal-Gvern, basta jekk huma għandhom dritt ta' aċċess, jitolbuna l-aċċess li jixtiequ imma mhux bil-maqlub, huma jkollhom dritt ta' proprjetà imbagħad il-pubbliku jkollu l-aċċess.  Il-proprjetà tibqa' tal-Gvern, imma ma nippretendux li biex xi ħadd jidħol f'lukanda jew f'restaurant, imur fuq boat u jtir għalihom, imma jkollu l-possibilità li jgħaddi mill-post pubbliku għal dawk il-postijiet kollha żviluppati.  Qed insemmi dan il-fattur, għax apparti li jirrappreżenta bidla importanti ħafna ta' prinċipju, għamel diffikultà sostanzjali dwar kif tista' tasal għall-kejl. Tipparaguna l-footprint u tinkludi fil-konsiderazzjoni li kien hemm qabel l-area tal-mollijiet, jew ma tinkludihiex? Naturalment wieħed jifhem mill-ewwel li tista' tasal għal ċifri li ma jaqblu xejn ma' xulxin skond il-mod ta' kif tagħmel il-kejl. Diffikultà oħra hi dwar jekk tħarisx biss lejn il-footprint, fis-sens ta' l-area fl-art jew jekk tħarisx ukoll lejn building volume u tara kull min se jagħmel żvilupp, kemm-il sular ta' żvilupp se jkollu, x'tip ta' żvilupp se jkollu u allura x'return ekonomiku suppost tipprevedi li hemm.  Dawn kollha, flimkien ma' diffikultà ekonomika li ma tistax tikkalkula return fuq hotel bl-istess rata li tikkalkula return fuq restaurant, jew fuq bank, jew fuq kafè, jew fuq il-yacht marina, fissru li kellna naslu għal ċifra li tiggarantixxi l-feasability tal-proġett u fl-istess ħin tiggarantixxi lill-Gvern return aħjar.  F'dan ir-rigward wasalna għal żewġ konsiderazzjonijiet, fl-opinjoni tiegħi, importanti ħafna.  L-ewwel konsiderazzjoni hija li r-return totali għall-Gvern issa tela' għal Lm500,000. Biex wieħed jipprova jifhem dan fil-kontest tal-konvenju preċedenti, jekk wieħed jieħu r-rate of return għall-Gvern kull sena u jieħu wkoll il-persentaġġ ta' żieda li kellu jkun hemm kull 10 snin bir-rata ta' 10%, il-Gvern kien se jdum 30 sena biex jibda jdaħħal iċ-ċifra ta' Lm500,000 fis-sena.  Bil-kuntratt kif propost quddiem dan il-Kumitat u eventwalment quddiem il-Parlament, ir-return għall-Gvern ikun Lm500,000 prattikament mill-ewwel ġurnata.  Qed ngħid “prattikament” għax hemm formola ta' rebates li tapplika għall-ewwel erba' snin, fejn allura r-return ikun inqas. Jiġifieri meta ngħid “prattikament” qed nirriferi mill-ħames sena 'l quddiem. Anke hawn ir-rebates jipparagunaw ma' rebates simili li kien hemm fil-kuntratt preċedenti. Mela anke hawn huwa kruċjali li mhux biss ħadna żieda fir-return billi tlajna minn Lm370,000 - għax mat-Lm320,000 wieħed irid iżid il-parti li kellha tingħata lill-Awtorità tat-Turiżmu u l-parti ta' l-Awtorità Marittima  - qed nitilgħu għal Lm500,000 fis-sena, imma żidna wkoll  - u din fl-opinjoni tiegħi tagħmel differenza kruċjali - li r-rata ta' b'kemm jogħla ċ-ċens kull 10 snin għandha tkun ta' 15% minflok 10% kif kien miftiehem qabel. Jekk tara l-accumulator effect ta' dan kollu fuq il-perjodu kollu ta' 99 sena, issib li l-Gvern se jkollu dħul totali ta' Lm102 miljun minflok ta’ Lm59 miljun, jew żieda ta' Lm43 miljun.  

Kellna wkoll numru ta' konsiderazzjonijiet importanti ħafna li ridna nagħmlu meta konna qed naslu għal dan il-kuntratt.  Waħda mil-konsiderazzjonijiet l-iktar kruċjali diġà rriferejt għaliha, jiġifieri l-mollijiet jibqgħu tal-pubbliku, isir l-iżvilupp bit-taħlita kummerċjali li hemm bżonn, però l-mollijiet ma jintmessux bħala żvilupp. Naturalment tqajjem l-argument għar-rigward tal-mollijiet li jekk inti għandek attività kummerċjali qed tmiss fuq dawk il-mollijiet, irid ikun hemm ukoll attivitajiet li l-Gvern jippermetti, kif jippermetti f'diversi pjazzez ta' Malta. B'diskussjoni mad-Dipartiment ta' l-Artijiet stabbilixxejna li jkun hemm il-possibilità li l-Gvern jagħti drittijiet ta' encroachments bil-kondizzjonijiet normali tal-Lands Department.  Il-kondizzjonijiet normali tal-Land Department li se jkunu annessi mal-konvenju, fost affarijiet oħra, jgħidu li: 

"Concession is granted on encroachment terms, it shall hold good at the pleasure of government ." 

Hemm imbagħad li l-grantee jħallas lill-kummissarju ta' l-artijiet dik li tkun recognition fee stabbilita u li dan jibqa'  - u għalija dan huwa l-iktar punt kruċjali - dejjem il-prerogattiva assoluta tal-Gvern. Meta l-Gvern jagħti encroachment qiegħed dejjem jinsisti fuq id-dritt li jista', minn mument għall-ieħor, jgħid lil min ikun qed juża dak l-encroachment sabiex jieqaf mill-attività tiegħu.  

Nista' ngħid li meta ħarisna lejn l-iżvilupp kollu li huwa ppjanat għall-inħawi, ridna li jkun hemm proċess ta' konsultazzjoni wiesa' u totali mal-kunsilli lokali ta' l-inħawi. Qabel ma ġie ffirmat kwalunkwe konvenju, b'konsistenza mal-prinċipji li dejjem insistejna fuqhom anke mill-bankijiet ta' l-Oppożizzjoni - il-kuntratt propost huwa ffirmat b'ittra ta' impenn min-naħa tal-consortia però mhuwiex kontro-ffirmat mill-Gvern, jiġifieri mhuwiex konvenju fis-sens legali tal-kelma; huwa dak li l-consortia qed jiggarantixxu lill-Gvern li lesti jidħlu għalih jekk kemm-il darba jkun hemm l-approvazzjoni tal-Parlament.  Użajna din il-formula preċiżament biex dan il-Kumitat jasal għall-qbil ma' dak is-suġġeriment u biex anke fil-Parlament ikollna l-libertà assoluta li niddiskutu dan il-kuntratt mingħajr ma jħossna b'xi mod marbutin diġà ma' dak li huwa ppreżentat quddiemna.  

Kont qed ngħid li ridt proċess ta' konsultazzjoni miftuħ mal-kunsilli lokali ta' l-inħawi.  Fil-fatt jiena mort għand il-kunsilli lokali kollha ta' l-inħawi, jiġifieri dak tal-Birgu, ta' l-Isla, ta' Bormla u tal-Kalkara, biex magħhom niddiskuti b'mod miftuħ dak li l-Gvern kien se jiddiskuti mal-consortia biex jagħmlu l-iżvilupp.  Ħafna drabi diskussjoni mal-kunsilli lokali kienet qed tkun pass quddiem, mhux pass wara d-diskussjoni mal-consortia.  Għalija dan huwa kruċjali fil-proċess kollu tal-konsultazzjoni għax il-kunsilli lokali m'għandhomx jiġu ppreżentati b'fatt komplet li ma jistgħu jagħmlu xejn dwaru. Aħna nixtiequ li dawn ikunu partners mal-gvern ċentrali fid-diskussjoniiet kollha li għamilna, li qed nagħmlu u se nkomplu nagħmlu anke dwar it-twettieq tal-proġett. Nista' ngħid li ħafna suġġerimenti li għamlu l-kunsilli lokali kienu kkonsidrati bl-ikbar serjetà anke fid-dettall tagħhom. Biex nagħti eżempju wieħed prattiku, meta ddiskutejna li l-iżvilupp jkompli fin-naħa ta' l-Isla l-area tal-Maċina, u ppreżentajna anke l-pjanti li konna qed nitkellmu dwarhom lill-kunsill lokali, dawn indikawlna mill-ewwel li kienu f'diskussjoni mal-Gvern biex djar li qegħdin fuq wara tal-Maċina u li tista' targumenta li ma jiffurmwx parti mil-Maċina, jeħduhom huma għal uffiċini tal-kunsill lokali.  Aħna mill-ewwel irriferejna dik it-talba lill-consortium li se jagħmel l-iżvilupp f'dawk l-inħawi u tlabna lil dak il-consortium biex jaqta' barra l-parti li jixtieq iżomm il-kunsill lokali preċiżament biex l-iżvilupp fl-area tal-Kottonera jkun qed isir b'mod konkret u realistiku f'dan il-kontest ta' konsultazjoni mal-kunsilli lokali ta' l-inħawi.  

Irrid nagħlaq din l-introduzzjoni bi ħsieb li għalija huwa importanti ħafna. Il-kuntratt li għandna quddiemna huwa tali li meta tħares lejn l-area ta' żvilupp li qed nitkellmu dwarha, meta tħares lejn il-fatt li għandek żewġ consortia involuti, l-ammont ta' investiment mil-lat ta' return lejn il-Gvern, id-drittijiet li l-Gvern żamm għalih b'mod assolut u totali, fuq il-mollijiet fuq il-foreshore - fuq il-foreshore żammejna wkoll id-dritt ta’ ħames metri li fuqha lanqas tingħata encroachment – apparti l-proċess ta' konsultazzjoni mal-kunsilli lokali, u apparti l-investiment li rridu naraw iġġenerat f'dawn l-inħawi kollha, fl-aħħar mill-aħħar qegħdin nitkellmu fuq bidu ta' proċess akbar.  Għalija dan mhuwiex il-kuntratt li waħdu jagħlaq u jissiġilla l-iżvilupp kollu għall-Kottonera għall-futur.  Dan huwa kuntratt li jrid ikun ta' xprun ekonomiku qawwi għall-area tal-Kottonera.  Dan huwa kuntratt li jrid ifisser dak l-investiment kollu f'dawn l-inħawi, però huwa ugwalment kuntratt li jrid iwasal għal inizjattivi ta' investimenti oħrajn. Kif se jsir biex dan jitwettaq?  L-ewwelnett il-kuntratt innifsu, b'mod realistiku, jagħti provvedimenti dwar kif isir investiment addizzjonali ma' dak li diġà huwa ggarantit fil-kuntratt. Dan nagħmluh billi qed nagħrfu l-fatt li meta għandek żvilupp ta' entità bħal din, jista' jkollok players Maltin u internazzjonali li jkunu jridu jkunu involuti fl-iżvilupp li qed nitkellmu dwaru, u li jridu jipparteċipaw fih mill-ewwel ġurnata. U anke hawnhekk nagħti eżempji. 

Il-kuntratti jkopru lukanda, casinò, health club, team exhibitions u dark and fun ride fl-għerien li hemm taħt Forti Sant’Anġlu.  Nafu li hemm operaturi internazzjonali magħrufa fil-qasam tal-lukandi, fil-qasam tal-casinos u fil-qasam tal-leisure entertainament, minn Malta u minn barra minn Malta, li għandhom interess li jkunu involuti f'dawn il-komponenti importanti ħafna ta' l-iżvilupp. Il-Gvern ma riedx li lil dawn ngħidulhom biex għal tliet snin sħaħ ma jersqux 'l hawn, jew biex joqogħdu jiddiskutu bil-moħbi mal-consortia dwar jekk jinvolvux irwieħkom jew le, imma ridna li dawn ikollhom il-possibiltà li jġibu l-investiment tagħhom u jipparteċipaw mill-bidu u allura l-kuntratt jinkludi l-klawsola li tgħid li sakemm kull consortium iżomm 60% ta' l-ishma f'kumpannija sussidjarja, dan jista' jinvolvi  sa 40% ta’ operaturi oħra preċiżament biex indaħħlu l-possibilità li jekk hemm hemm chain internazzjonali li tixtieq ikollha lukanda tagħha fl-area tal-Kottonera - u m'iniex qed nagħti dan biss bħala eżempju imma qed nagħti dan anke għax naf li hemm negozjati fi stadju avvanzat ħafna ma' operaturi internazzjonali li huma interessati li jipparteċipaw – dan tkun tista’ tagħmlu.  U qegħdin niftħu l-bibien beraħ għal dan għax irridu li l-investiment ikollu mill-ewwel ġurnata tiegħu snowball u spin off effects li jkomplu jkattru aktar ġid, aktar xogħol u aktar opportunitajiet għall-area tal-Kottonera u għall-pajjiż b'mod ġenerali.  It-tieni mod huwa li ridna li jekk ikun hemm units li jitlestew ikunu jistgħu jkunu trasferiti lil min se joperahom jew lil min se jħaddimhom. 

Apparti dan kollu - u dan huwa provdut fil-kuntratt stess - huwa evidenti li ma nistgħux nitkellmu dwar l-iżvilupp jew ir-riġenerazzjoni tal-Kottonera jekk ma nkunux inkludejna wkoll l-iżvilupp ta’ Baċir Nru. 1.  Għar-rigward ta' l-iżvilupp tal-Baċir Nru. 1 diġà kien hemm diskussjonijiet estensivi mat-tmexxija tat-tarzna u mal-consortia għax nixtiequ - però naturalment dan mhux mod assolut għax wieħed irid li jkun hemm il-konsiderazzjonijiet kummerċjali ġusti li jagħmlu sens -  li idealment l-iżvilupp fl-area ta’  Baċir Nru.1, apparti li jagħmlu min jagħmlu, evidentement irid jintegra dejjem mal-kumplament ta' l-iżvilupp tax-xatt tal-Kottonera għax wara kollox l-area ta’  Baċir Nru. 1 hija l-area li tgħaqqad liż-żewġ dirgħajn tal-Kottonera; tgħaqqad il-Birgu ma' l-Isla u li meta tiżviluppa dawk l-inħawi tista' toħloq wieħed mill-isbaħ promenades immaġinabbli ta' pajjiżna li wieħed jista' biss japprezzah aħjar meta jżur bini fl-inħawi u jara l-area kollha ta’ Baċir Nru. 1 taħtu u jifhem b'mod konkret x'jista' jfisser l-iżvilupp f'dawn l-inħawi.  Dan għandi s-sodisfazzjon ngħid li għamiltu.  Id-diskussjoniiet mat-tarzna u d-diskussjonijiet mal-consortia kienu fis-sens li dawn għandhom jitkellmu bejniethom u jippruvaw jaslu fi ftehim kummerċjali. Dan jagħmel aktar sens milli ngħidu li l-iżvilupp ta’ Baċir Nru. 1 għandu jsir b'mod li fih ikun hemm inklużi mill-ewwel l-interessi tat-tarzna bħala l-proprjetarja tal-baċir u l-interessi taż-żewġ consortia l-oħra li huma l-ġirien kummerċjali ta' dak il-baċir.  Qed ngħid li din mhijiex rabta assoluta, għax irrid li jkun hemm l-aħjar ftehim kummerċjali possibbli fuq dan l-iżvilupp, u jekk għal raġuni jew oħra, tkun xi tkun fil-futur kemm jista' jkun viċin, ma nkunux nistgħu nwasslu mhux biss lit-tarzna u dawn iż-żewġ consortia biex jiltaqgħu flimkien kif diġà għamlu iktar minn darba, biex jiddefenixxu bejniethom l-iżvilupp li jrid isir u t-termini kummerċjali li jaqblu għal kulħadd biex dak l-iżvilupp isir, naturalment irridu nżommu l-libertà bl-iktar mod assolut li nesploraw possibilitajiet kummerċjali oħrajn. Dan qed insemmih fil-kontest li dan il-kuntratt huwa bidu ta' proċess ikbar.  Dan il-kuntratt irid jipprovdi għall-iżvilupp ekonomiku ta' spin off effects fil-footprint eżistenti tiegħu u jrid iwassal għal riġenerazzjoni ta' area ikbar bl-iżvilupp kummerċjali ta' l-area ta’ Baċir Nru. 1 li għalija trid tkun il-konsegwenza loġika ta' l-iffirmar ta' dan il-kuntratt, jiġifieri li immedjatament ma' dak l-iffirmar ikomplu, b'timeframe preċiża, d-diskussjonijiet bejn it-tarzna u l-ġirien kummerċjali tagħha jew interessi kummerċjali ġodda, jekk ikun hemm bżonn, biex dak l-iżvilupp isir ukoll.  

Naturalment meta nitkellem dwar proġett akbar ma nistax ma ngħidx ukoll li wieħed irid iħares lejn il-Kottonera bħala area sħiħa.  Ikun żball kbir jekk filwaqt li nagħmlu l-iżvilupp ekonomiku, turistiku, kummerċjali finanzjarju ta' l-aqwa kwalità ta' l-inħawi kollha tax-xatt tal-Kottonera u jkollna l-aqwa lukanda, l-aqwa casinò, l-aqwa yacht marina, l-aqwa postijiet ta' divertiment, u l-aqwa postijiet oħra li jipprovdu faċilitajiet ġodda fl-inħawi kollha, jekk bħala Gvern ma nassigurawx li dak li qed jiġri fl-inħawi tax-xatt tal-Kottonera inkunu qed narawh jiġri wkoll fil-kontest tal-Kottonera kollha. Għalija x'jiġri fi Pjazza Margerita ta' Bormla, fl-inħawi tas-swar ta' Bormla, fir-rigward ta’ housing, fir-rigward tad-dar ta' l-anzjani ta' Bormla, li mhumiex parti mill-footprint kummerċjali, la eżistenti u lanqas immedjata, huwa importanti daqs l-iżvilupp kummerċjali tax-xatt tal-Kottonera. Għall-Gvern huwa kruċjali li nħarsu lejn il-Kottonera b'din il-viżjoni wiesgħa u huwa kruċjali li nagħmlu din l-equation li ngħidu li hemmhekk irridu nirriġeneraw il-ħajja kummerċjali, nibdew anke bl-iżvilupp li nnifdu dak li jiġri fix-xatt mat-triq li tiġi wara x-xatt, però ma rridux inħarsu biss 'l hemmhekk u nieqfu hemm imma rridu nħarsu wkoll lejn ħafna lil hinn mill-parametri kollha, allavolja huma diġà estiżi ħafna minn dak li kien hemm qabel tal-footprint ta' l-iżvilupp kummerċjali tal-Kottonera.  Meta ngħaqqdu dawn l-elementi kollha flimkien naħseb li nkunu kburin li nkunu tajna lill-Kottonera l-kuntratt li jixraq għall-iżvilupp tagħha u li nkunu tajna  riġenerazzjoni tan-naħa t'isfel ta' Malta, u allura f'sens qawwi nkunu tajna kuntratt li jfisser żvilupp ta' Malta kollha.  

THE CHAIRMAN:   Nirringrazzja lill-Ministru Zammit Dimech għar-relazzjoni tiegħu. Nistieden issa kummenti jew mistoqsijiet min-naħa tal-membri l-oħra.  L-Onor. Buhagiar.

ONOR. CHARLES BUHAGIAR:  Jekk nista' nifhem tajjeb kif saru l-proċeduri, dan il-Gvern qabad ir-rapport li kien sar mill-isteering committee qabel fuq il-consortia li kienu ġew shortlisted, qabad iż-żewġ consortia li kienu ġew shortlisted, jiġifieri Port Cottonera Ltd. u Cottonera Waterfront Ltd. u bejniethom qassmilhom proġett li huwa ħafna differenti minn dak li kien propost qabel.  Il-Ministru stess qalu dan.  Per eżempju, fil-proġett li kien hemm propost qabel, la kien hemm casinò u lanqas kien hemm appartamenti u djar.  Allura ladarba dawk iż-żewġ consortia li kien hemm qabel kienu ġew aġġudikati fuq proġett differenti, ma jistax jagħti l-kas li ġaladarba dan huwa proġett differenti seta' kien hemm consortia oħrajn li lanqas biss issottomettew applikazzjoni meta saret l-ewwel darba fi żmien Gvern Laburista preċedenti?  Ma setax kien hemm consortia oħrajn li b'dawn il-parametri ġodda, jiġifieri casinò, hotel, djar u affarijiet oħra bħal dawn, setgħu kienu interessati dwar dan il-proġett?  Għax bil-mod kif saru l-affarijiet issa jidher li ġaladarba llimitajna l-proġett għal żewġ consortia biss qisu l-proġett tkabbar biss sabiex jissodisfa x-xewqat ta' dawn iż-żewġ consortia.  Jiena naħseb li ladarba tbiddel il-parametri ta' proġett b'tali mod li tbiddlu, għax effettivament dan il-proġett inbidel minn kif kien qabel, naħseb li kien hemm lok li terġa' ssir mill-ġdid sejħa għall-applikazzjonijiet għal min huwa interessat.  

THE CHAIRMAN:   Il-Ministru.

ONOR. FRANCIS ZAMMIT DIMECH:  Nista' nagħti reazzjoni immedjata għal dan.  Il-Gvern ħares ħafna mhux biss lejn id-diskussjonijiet li saru bejn il-Gvern preċedenti u Cottonera Waterfront plc - li l-ewwel kienu saru għal żmien konsiderevoli ta' diskussjoni u mbagħad f'daqqa waħda ġie ddikjarat li m'hemmx ftehim ma' dak il-consortium u saru ma’ Port Cottonera Ltd - u lejn il-konvenju kif preżentat lill-Parlament mill-Gvern preċedenti, imma ħares ukoll lejn id-development brief oriġinali kif maħruġ mill-Amministrazzjoni preċedenti u ħares lejn dak id-development brief fil-kontest taż-żewġ rapporti li kienu ispiraw dak id-development brief. Qed nitkellem dwar ir-rapport ta' l-Awtorita` ta' l-Ippjanar għall-Iżvilupp madwar l-area tal-Kottonera u naturalment dwar ir-rapport ta' l-Awtorita` Marittima dwar li għandu jkun hemm yacht marina u li l-post loġiku fejn din issir huwa x-Xatt tal-Kottonera.  Meta tħares lejn dak id-development brief fil-kontest ta' dawn iż-żewġ dokumenti li hemm warajh, fil-fatt issib riferenza għal ħafna mill-iżvilupp li issa hemm il-ftehim propost dwaru.  Fil-fatt, kif għedt fl-introduzzjoni, jiena nemmen li qegħdin iktar viċin id-development brief kif maħruġ mill-Amministrazzjoni preċedenti dejjem ibbażat fuq iż-żewġ rapporti li semmejt minn dak li ġie diskuss għax wara kollox min issottometta l-applikazzjoni tiegħu ssottomettiha fuq id-development brief kif inhu maħruġ, mhux fuq id-diskussjonijiet kif saru wara.  Kien hemm 16-il sottomissjoni.  Jiġifieri naħseb li l-key players li riedu jidħlu u jkunu parteċipi fl-iżvilupp tal-Kottonera dakinhar ġabru d-development brief, applikaw, kellhom iż-żmien li kellhom u għamlu s-sottomissjonijiet tagħhom.  Kien fid-diskussjonijiet li bdew jiġu esklużi ċerti areas.

Per eżempju, f'daqqa waħda nsib mir-records li l-Gvern preċedenti qal li ma riedx lukanda għalissa, imma d-development brief u anke r-rapport ta' l-Awtorita` ta' l-Ippjanar u l-Iżvilupp kien jgħid li lukanda tista' tkun parti mill-mix ta' l-iżvilupp għall-inħawi u qatt ma kien hemm esklużjoni ta' real estate.  Per eżempju, l-area taħt Forti Sant'Anġlu kellha tkun inkluża, u kienet tagħmel parti mid-diskussjonijiet tal-Gvern preċedenti mal-consortium, speċjalment mal-ewwel wieħed għax imbagħad li ġara hu li meta l-Gvern preċedenti qaleb minn consortium għal ieħor, lit-tieni wieħed qallu li kellu jaċċetta li jiddiskuti miegħu bħala minimu dak li laħaq wasal fuqu ma' l-ewwel consortium.  Naħseb li hemmhekk kien korrett. Naturalment ma kellix lanqas dik id-diffikulta` fil-mument li l-ewwel consortia stajna naslu fi ftehim magħhom it-tnejn flimkien għax ma baqgħetx lanqas il-problema ta' jekk għandekx consortium qed jikkompeti ma' ieħor, imma kellek iż-żewġ consortia li fi stadju jew ieħor il-Gvern preċedenti kien qed jitkellem magħhom u li issa t-tnejn flimkien se jagħmlu żvilupp f'area  tal-footprint li hija miftiehma.  Mela t-tweġiba faċli hija li aħna mxejna mal-parametri bi ftit estensjonijiet ukoll, biex inkunu ċari, tad-development brief kif maħruġ mill-Amministrazzjoni preċedenti u allura stajna naslu fi ftehim li huwa iktar estensiv.  Stajna naslu fi ftehim aktar estensiv ukoll għax iż-żewġ consortia li kienu qed jiġġieldu ma' xulxin dwar min għandu dritt l-iktar fosthom li jagħmel l-iżvilupp, illum it-tnejn huma nvoluti wkoll, u l-partijiet allokati lilhom mhux biss qed jaqblu mal-Gvern imma qed jaqblu wkoll bejniethom.  Naturalment stajna nikkonsidraw li jsir development brief ġdid, li jsir tender ġdid u li joħroġ dokument ġdid, imma naħseb li dik ma kenitx tkun l-aħjar triq fl-interess tal-Kottonera u fl-interess nazzjonali għaliex kien ifisser li ntawlu b’ammont sostanzjali ta’ żmien il-proċess kollu biex naslu għall-kuntratt u biex naslu għall-aġġudikazzjoni ġdida.

ONOR. CHARLES BUHAGIAR:  Jien ma naħsibx li jekk iżżid area kbira ħafna ġewwa l-Kalkara biex tagħmilha boatyard tista' ssejħilha estensjoni żgħira.  Naħseb li jekk tara l-proġett kif inhu kollu kemm hu fit-totalità kollha tiegħu, bl-ebda mod ma tista' tgħid li huwa l-proġett li kien se jsir qabel.  U fuq din il-bażi qed ngħid dan kollu.   Waħda mill-affarijiet li semma l-ministru kienet l-Awtorita` ta' l-Ippjanar, u jiena xtaqt nistaqsi jekk l-istess awtorita` kenitx qed tiġi kkonsultata b'mod regolari meta kienu qed isiru d-diskussjonijiet bejn il-consortia.  Irrid infakkar li fi żmien il-Gvern Laburista ta' qabel, rappreżentant ta' l-Awtorita` ta' l-Ippjanar kien jifforma parti mill-isteering committee b'tali mod u manjiera li wieħed kien jaċċerta ruħu li dak kollu li qed jiġi miftiehem kien se jkollu l-barka ta' l-istess awtorita`.  Il-Ministru jinsab f'pożizzjoni li jgħid l-istess ħaġa llum, jiġifieri li dak kollu li huwa propost fil-pjanti se jkollu l-barka ta' l-Awtorita` ta' l-Ippjanar?

THE CHAIRMAN:  Il-Ministru.

ONOR. FRANCIS ZAMMIT DIMECH:  Ħaġa li żgur ma rridx nagħmel hija li b'xi mod norbot lill-Awtorita` ta' l-Ippjanar, għax jekk nagħmlu hekk, nistultifikaw il-proċess kollu ta' l-ippjanar.  Waħda mid-differenzi li hemm bejn il-konvenju li kellha l-Amministrazzjoni preċedenti u l-kuntratt attwali, huwa li qabel kien hemm rabta fuq il-Gvern biex jinnomina rappreżentant tiegħu, liema rappreżentant jkun qisu l-persuna li trid toqgħod tieħu ħsieb kull diffikultà li tqum ma' l-Awtorita` ta' l-Ippjanar, u jekk il-consortia jkollhom xi diffikultà ma' l-Awtorita` ta' l-Ippjanar imorru jugżawha lil dan ir-rappreżentant tal-Gvern – li ma nafx skond il-konvenju ta' sena ilu x'poteri kellu – imbagħad dan imur jgħid lill-Awtorita` ta' l-Ippjanar biex ma tagħmlilhomx hekk għax huwa ħażin.  Tiddiskuti kemm tiddiskuti ma' l-Awtorita` ta' l-Ippjanar bil-quddiem, u ddaħħalha kemm iddaħħalha bħala parteċipi miegħek fid-development brief, l-Awtorita` ta' l-Ippjanar, kif jaf kulħadd, tibqa' awtorita` awtonoma bil-proċessi ta' l-ippjanar tagħha li tagħmel il-konsutazzjonijiet pubbliċi hi, li tkun trid li jsiru r-rapporti u l-istudji kollha meħtieġa, inkluż ta' impatt ambjentali u ta' impatti oħra fejn hu rilevanti, u li mbagħad skond ir-rapporti li jagħmlu l-case officers u nies oħrajn, jieħu deċiżjoni l-bord ta' l-awtorita` nnifsu.   Dak bħala prinċipju, però jekk imbagħad tgħidli jekk lill-Awtorita` ta' l-Ippjanar żammejthiex informata fejn ikun hemm żviluppi ġodda, ngħidlek li iva, żammejt informat liċ-Chief Executive Officer u uffiċjali oħrajn ta' l-awtorita`.  Laqqajt anke lill-consortia magħhom u hemm suġġerimenti ta' l-Awtorita` ta' l-Ippjanar li huma riflessi anke fil-mod li aħna għamilna l-kuntratt.  Nista' ngħid, per eżempju, li fuq l-area tal-bini ta' appartamenti faċċata tal-Kalkara, l-Awtorita` ta' l-Ippjanar meta rat il-post in kwesjtoni għamlet il-punt, li jiena naħseb li huwa validu ħafna, li l-iżvilupp m'għandux jestendi l-linja tas-swar ta' dawk l-inħawi.  U dan ġie kkomunikat lill-consortium u allura għalkemm inkludejna l-area aħna għamilniha apposta li hija suġġetta għall-permess ta' l-Awtorita` ta' l-Ippjanar għax naturalment id-diskussjoni kollha kienet li inti tagħmel l-appartamenti sal-linja li jkun aċċettabbli li tagħmilhom u sal-livelli li jkun aċċettabbli mill-Awtorita` ta' l-Ippjanar, imbagħad jekk ikollok il-kumplament ta' l-area tagħmel embellishment jew tagħmel fatturi oħrajn.

La qed insemmi l-Kalkara rrid ngħid li fil-każ tal-Kalkara, f'mument minnhom kien hemm suġġeriment min-naħa ta' l-istess Awtorita` ta' l-Ippjanar – apparti li rrid infakkar li din tmur oltre d-development brief imma m'għandi ebda diffikultà li nimxu bi preċiżjoni fit-tweġibiet tagħna – dwar fejn jistgħu jsiru  hard standing facilities u maintenance ta' yachts u hija l-unika area li fil-kuntratt qed nispeċifikaw bl-iktar mod ċar li dik hija biss possibiltà għax jekk ma jkunx hemm il-qbil ta' kull min għandu interess rigward l-iżvilupp ta' hard standing area hemmhekk, allura l-Gvern hwua dispost li jsib area oħra u jgħid li għandha ssir hemm.  L-area tal-Kalkara hija ġdida, però l-konċett ta' hard standing m'huwiex ġdid, il-konċett ta' hard standing u l-konċett li jkun hemm maintenance tal-jottijiet kien fil-konvenju wkoll sena ilu għalkemm kien f'area differenti, fil-fatt kien fuq ix-xatt bejn il-Birgu u Bormla, bieb ma' bieb mal-klabb tar-Regatta.  

Aktar kmieni semmejna xi jkun utili li jkollna quddiemna.  Jien naħseb li għandu jkollna quddiemna l-land drawings u l-konvenju kif kienu ppreżentati mill-Parlament sena ilu u nuri, per eżempju, fejn kien propost il-hard standing.  Aħna ma ridniex li jkun hemmhekk għax kien se jkun fuq ix-xatt.  Fil-każ tal-Kalkara s-suġġeriment hu – għax naturalment irid ikollok aċċess lejn il-baħar għax inkella ma tkunx tista’ ttella’ l-jottijiet – li jkun hemm il-parti kbira tax-xatt maqtugħa barra mill-iżvilupp, jiġifieri tibqa' tal-gvern.  Imma l-eżempju tal-Kalkara huwa konferma se mai ta' kemm konna qed nikkonsultaw lill-Awtorita` ta' l-Ippjanar; dan kien suġġeriment li kien diskuss b'mod totali ma' l-istess awtorita`.  Pero' jien ma nagħtix garanziji għax nirrispetta l-awtonomija ta' l-Awtorita` ta' l-Ippjanar u hawnhekk kollox huwa suġġett għall-proċess ta' l-ippjanar.

ONOR. CHARLES BUHAGIAR:  Però naħseb li l-Ministru jaf li l-awtorita` stess tħeġġeġ li jkun hemm pre-submission discussions qabel ma jsir il-proġett.  Jien fuq dak kont qed nitkellem, jiġifieri li qabel ma wieħed jissottometti l-applikazzjonijiet u jagħmel proġett ikun tkellem ma' l-awtorita` ħalli għallinqas ikollu indikazzjoni li dak li l-awtorita`, b'mod ġenerali, għandha qbil ma’ dak li qed jipproponi għax ma jkunx jagħmel sens li niġu hawnhekk u nidħlu fuq proġett li meta mbagħad imur quddiem l-awtorita`, din twaqqfu.  Nistgħu nitkellmu kemm irridu hawnhekk, imma jekk l-awtorita` ma tgħaddix il-proġett, id-diskors ikun kollu inutli.

Il-punt l-ieħor huwa fuq is-site tal-Kalkara.  Forsi ta' min jispjega li dik il-parti tal-hard standing ċioè dik l-art li fuqha se ssir il-boatyard li allura tappartjeni lil Cottonera Waterfront plc li se tagħmel il-marina, is-site tal-Kalkara waħedha, l-area tagħha, teċċedi l-area kollha li se tingħata lill-consortium l-ieħor.  Filwaqt li l-area se tingħata lil Port Cottonera Ltd. tammonta għal madwar 11,000 metru kwadru, din l-area tal-hard standing tammonta għal aktar minn 14,000 metru kwadru.  Jiġifieri qed nitkellmu fuq area verament kbira.  Allura wieħed ma jistax jargumenta li l-fatt li ġiet inkluża area ġdida ma tagħmilx differenza għall-proġett kif kien propost minn qabel; il-Ministru stess ammetta issa li dik tmur 'il barra mid-development brief.    Jiġifieri din żgur li qatt ma kienet ikkonsidrata għal dak li huwa żvilupp tal-Kottonera.  

Punt ieħor li nixtieq nirrileva hu li l-Ministru semma li qabel ma tittieħed deċiżjoni fuq din il-famuża boatyard li ġiet proposta ġewwa l-Kalkara – u rrid infakkar li din il-boatyard qed tkun proposta għal faċċata ta' fejn hemm it-tank cleaning farm illum –...  Mela l-bajja tar-Rinella ġewwa l-Kottonera hija l-unika bajja bir-ramel li hemm fil-Kottonera u li ftit jew wisq hija mfittxija min-nies tal-Kottonera għall-fatt li hija bajja ramlija, fuq naħa diġà hija diġenerata mit-tank cleaning farm u l-plant li għandha d-dockyard u issa qed nipproponu li l-ftit li fadal neqirduh billi noħolqu boatyard!  Peress li l-Ministru qal li qed jikkonsulta ma' kull min huwa konċernat, jista’ jgħidilna jekk ikkonsultax mar-residenti tal-Kalkara u mal-kunsill lokali tal-Kalkara u x'kienet ir-reazzjoni tal-kunsill lokali tal-Kalkara għal dan is-suġġeriment li qed isir, ċioè li l-aktar bajja popolari tal-Kottonera ssir boatyard?

THE CHAIRMAN:   Il-Ministru.

ONOR. FRANCIS ZAMMIT DIMECH:  Nerġa' nirrepeti li jekk hemm area mill-kuntratt kollu li hija miktuba bl-iktar mod ċar li hija biss possibilità – naturalment hija possibilità għax irridu li jkun hemm diskussjoni ċara inkluż mal-kunsill lokali tal-Kalkara u jekk ikun hemm bżonn mar-residenti tal-Kalkara – hija proprju l-area suġġerita għal din il-boatyard.  Issa inti qed tgħid li dak huwa kruċjali u importanti li nifhmuh.  Il-Gvern għall-ebda area oħra ma rriżerva d-dritt li jissostitwixxi post ieħor għall-istess skop għax...

ONOR. CHARLES BUHAGIAR:  Jiġifieri inti qed tgħid li jekk ma tkunx din l-area, ngħaddu dan il-kuntratt mill-Parlament u tagħtihom area oħra wara li jkun għadda l-kuntratt mill-Parlament?

ONOR. FRANCIS ZAMMIT DIMECH:  Il-kuntratt stess kif propost lill-Parlament jipprovdi li l-Gvern jirriżerva d-dritt li jagħti area oħra.  Jiġifieri l-kuntratt, jekk ikun approvat mill-Parlament, se jagħti dik il-fakulta` lill-Gvern.  Issa jekk qed tistaqsini fuq id-diffikulta` legali jekk dik tfissirx li terġa' tiġi quddiem il-Parlament  b'riżoluzzjoni oħra, ngħidlek li dak huwa argument legali li nistgħu niddiskutuh, imma jien qed ngħid li l-kuntratt diġà jistipula dan id-dritt favur il-gvern.

ONOR. CHARLES BUHAGIAR:   Safejn naf jien, kwalunkwe persuna jew entita`, biex tixtri proprjeta` tal-gvern trid tgħaddi riżoluzzjoni mill-Parlament.  Issa hawnhekk daħħalna konċett ġdid fejn qed ngħidu li se nagħtuhom biċċa art, imma jekk ma togħġobhomx, nagħtuhom biċċa oħra x'imkien ieħor bla ma nġibuha quddiem il-Parlament.  Qed nifhem tajjeb jien?

ONOR. FRANCIS ZAMMIT DIMECH:  Mr Chairman, jien f'dan l-istadju m'iniex nidħol fl-argument ta' jekk inġibux riżoluzzjoni oħra jew le, però l-Onor. Buhagiar żgur jaf – għax kien responsabbli mid-Dipartiment ta' l-Artijiet – li t-trasferimenti ta' l-artijiet isiru b'diversi metodi, mhux biss b'riżoluzzjoni tal-Parlament.  Hemm żewġ metodi oħra, hemm il-metodu tat-tendering, li f'dan il-każ m'huwiex applikabbli, u hemm il-metodu ta' meta inti tieħu art lil xi ħadd u bħala kumpens għall-art li teħodlu tagħtih art ta' l-istess valur minflokha.  Issa jien nista' nargumenta b’mod legali dwar taħt liema formola taqa’ din, però ma naħsibx li għandna norbtu jdejna, kemm bħala Gvern u wisq aktar bħala Oppożizzjoni, għalkemm m'iniex se nagħti pariri lill-Oppożizzjoni.  Inbuilt fil-kuntratt hemm dan il-konċett ta' permuta li d-Dipartiment ta' l-Artijiet japplikah kontinwament.  Ikun hemm min ikollu biċċa art u l-Gvern jgħidlu li għandu bżonnha, imma minflok jagħtih flus għaliha, jagħtik art oħra minflokha.  Hawnhekk il-Gvern qed jagħmel kuntratt fejn se jittrasferixxi art però qed jgħid lil min qed jittrasferixxi l-art li jista' jkun hemm konsiderazzjonijiet għafejn ma jixtieqx li jkollu dik l-art u allura se jagħmel permuta magħha bħalma jsir kontinwament fuq artijiet privati.  Issa jekk tistaqsini jekk ikunx aħjar li nġibu riżoluzzjoni dwar hekk ukoll, ngħidlek li ma nafx; niddiskutuha, jien għandi open mind fuqha.  Jien qed nagħtik l-argument legali għalfejn naħseb li l-kuntratt jagħmel sens kif inhu u j'Alla fiż-żmien ta' din id-diskussjoni nidħlu iktar fil-kwesjtoni tal-Kalkara, però fl-aħħar mill-aħħar dan li qegħdin nagħmlu, qed nagħmluh b'mod assolut.   Issa hawn m’aħniex qegħdin niddiskutu x'jiġri u x'inhuma l-konsegwenzi legali jekk tagħti art oħra, imma qegħdin niddiskutu l-kuntratt attwali kif inhu, u l-kuntratt attwali fuq il-kwestjoni kollha tal-hard standing tal-Kalkara qed jgħid li dik hija biss possibilità.  

L-istorja kollha kif żviluppat hija interessanti.  Jiena żort lill-kunsill lokali tal-Kalkara u wrejthom is-site plan u għedtilhom li kien hemm dan is-suġġeriment.  Ir-reazzjoni tal-kunsill lokali tal-Kalkara, quddiemi u quddiemi u quddiem l-uffiċjali kollha li kienu miegħi biex ippreżentajtilhom dan is-suġġeriment, almenu dakinhar – għax wara kulħadd jista' jerġa' jaħsibha; għandhom dritt jerġgħu jaħsbuha u ma jien se nargumenta ma' ħadd fuq hekk – kienet li għal dik l-area huma kellhom żvilupp ieħor li xtaqu jagħmlu, bħal kumpless tal-playing field u xi faċilitajiet sportivi oħra.  Ir-reazzjoni immedjata tiegħi – u ma kontx għadni kellimt lill-consortium – kienet jekk ikunx aċċettabbli għalihom jekk dak li riedu bħala żvilupp, ikun kopert fl-iżvilupp.  It-tweġiba li kelli f'dak l-istadju kienet li sakemm ma jkunx hemm problemi ambjentali, ikun aċċettabbli.  U din il-klawsola, apparti li tgħid li l-Gvern għandu dritt li din l-art jibdilha b'art oħra fi kwalunkwe parti oħra ta' Malta, mhux bilfors fil-Kottonera, il-Gvern qed jgħid li jrid ikun hemm il-konsiderazzjonijiet ambjentali kollha bl-iktar mod assolut għax m'huwiex veru li għax inti tagħmel hard standing jew ftit maintenance tal-jottijiet tirrovina l-ambjent.   Jien nista' nieħu l-eżempju mid-diskussjonijiet li hemm għaddejjin mal-Gvern preżenti, u li ilhom għaddejjin għall-isbaħ seba' jew tmien snin anke mal-gvern preċedenti, dwar Manoel Island.  Manoel Island huwa żvilupp kummerċjali ta' l-ogħla kwalità, li jinvolvi investiment ta' ¥140 miljun, jinkludi appartamenti lussużi, jinvolvi l-area ta' Manoel Island nnifisha li suppost jinbidlu fi speċi ta' penthouses fi stil ta' villaġġ Malti.  Però f'Manoel Island hemm yacht yard li hija mmexxija mit-tarzna, u d-diskussjoni kollha tal-Gvernijiet kollha mal-Midi Consortium, li se jagħmel l-iżvilupp ta' Manoel Island, hija fuq li dik il-facility trid tibqa' hemmhekk.  U allura se ssir il-marina hemm u se jsiru l-faċilitajiet kollha għall-għum, jiġifieri mhux veru li hard standing facility jew maintenance ta' yacht facility ma tmurx ma' żvilupp ieħor ħdejha jew li b'xi mod toħloq rovina.  M'hu veru xejn.  Però jien hawnhekk ukoll inżomm an open mind u ngħid li jekk mil-lat ambjentali jkun hemm il-garanziji kollha li b'mod oġġettiv jissodisfaw lil min għandhom jissodisfaw li dak l-iżvilupp ikun ta' ġid għall-Kalkara u ma jkunx żvilupp li jagħmel ħsara, allura nagħmluha, jekk le, nagħmluha post ieħor, ma jkun ġara xejn.  Jien ninsab informat li l-kunsill lokali tal-Kalkara qed jagħmel hu stess suġġerimenti alternattivi anke fl-istess inħawi tal-Kalkara u se nara dawn id-diskussjonijiet fiex jinsabu.  Aħna m’aħniex qegħdin norbtu jdejna dwar dan, imma rridu li nkunu korretti u nagħmlu d-deċiżjonijiet tagħna fuq fatti preċiżi.  Il-bajja tar-Rinella hija ħafna għall-qalb il-Gvern preżenti għax wara kollox il-bajja tar-Rinella kif nafuha llum hija bajja li ġiet żviluppata u kienet ifformata u saret b'dak l-ambjent sabiħ li għandna, inkluż iż-żieda tar-ramel biex saret il-bajja li hi llum, fi żmien Gvern Nazzjonalista preċedenti.  Naħseb li jixraq li minn hawnhekk nirringrazzja lil Dr. Ugo Mifsud Bonnici, li bħala ministru kien segwa sew l-interessi ta' l-inħawi.  Se mai hemmhekk sar żvilupp wara fejn żdied ġebel kbir li naħseb naqqas minn dan l-iżvilupp.  Jiġifieri l-bajja tar-Rinella hija għall-qalb ħafna l-Gvern preżenti u m'aħna se nagħmlu xejn li jtellef bl-iċken mod is-sbuħija ta' dik il-bajja.  Jekk mil-lat ambjentali nistgħu nagħmlu żvilupp viċin dik il-bajja li b'ebda mod ma jeffettwaha,  kif se jsir f'Manoel Island, naħseb li għandna nkunu oġġettivi u ngħidu li dan għandu jsir anke fl-interess tal-Kalkara għax dak li talab il-kunsill lokali tal-Kalkara jien mort lura bih għand il-consortium u għedtilhom biex jinsew il-kondizzjonijiet kollha li konna diġà qbilna dwarhom u li huma forsi jippretendu li issa kull ħaġa li jagħmlu tkun inkluża f'dawk il-kondizzjonijiet, għax kelli talba ta' benefikat li nikkalkolaw anke bħala taqsima xogħlijiet li jiswa ¥150,000, għax il-kunsill lokali kellu talba, li għalija tagħmel sens, fejn irid ċerti faċilitajiet u allura huma kellhom jagħmlu dak iżvilupp ukoll.  Imma jekk ma niftehmux ma ġara xejn.  Din hija l-istorja kollha fuq il-Kalkara; jekk din id-diskussjoni kollha se tiżvolġi fuq il-Kalkara għiduli biex almenu nkun naf li kollox huwa ċar u li jonqos hija biss din id-diffikultà dwar jekk nagħmlux il-hard standing facility hemmhekk jew le.

ONOR. CHARLES BUHAGIAR:  Id-diskussjoni naħseb li tevolvi fuq il-biċċiet kollha tal-proġett.  Darba kellna ministru li mar jgħum f'San Ġiljan biex jurina li m'hemmx drenaġġ f'dik il-bajja, issa jien qed nistiednek tmur f’Manoel Island boatyard ħalli tara jekk tgħumx hemmhekk għax jien naħseb li ħadd ma jmur jgħum fil-boatyards.  Il-punt huwa  li jekk inti tagħmel boatyard hemmhekk, teqred darba għal dejjem il-faċilità ta' għum li għandhom in-nies ta' hemm.  U lanqas naqbel miegħek li l-bajja tar-Rinella rranġaha l-Gvern Nazzjonalista.  Jiena nzertajt kont ministru tax-xogħlijiet u naf min irranġaha l-bajja tar-Rinella u naħseb li n-nies ukoll jafu min irranġaha.  Imma l-punt mhux dak, il-punt huwa li boatyard hemmhekk teqred il-faċilità ta' l-għum u faċilità li għandhom in-nies tal-Kalkara u n-nies tal-Kottonera li jgħumu f'bajja ramlija.   Issa jekk inti tgħidli li intom m’intomx marbutin li l-boatyard bilfors issir hemmhekk, imma tista’ ssir fi kwalunkwe post f'Malta...  Allura qed ngħidu li pereżempju nagħmlu marina ġol-Kottonera u l-boatyard issir Għawdex jew il-Mellieħa?  Jien ma tantx nifhem fil-yachts u fil-marinas imma jidhirli li jekk inti tagħmel marina l-hard standing facility għandha tkun viċin tal-marina innifisha.  Allura ma naħsibx li wieħed jista' jgħid li din se ssir f'post ieħor f'Malta.   Jekk se tagħmilha f'post ieħor f'Malta, għaliex ma tagħmilx kollox mill-ewwel f'post ieħor f'Malta u mhux fil-Kalkara?   Għalfejn se noħolqu preċedent permezz ta' dan il-kuntratt?  Dan il-kuntratt jgħid li l-Gvern jista' jagħti biċċa art lil xi ħadd u l-għada jibdilhielu.   L-eżempju li ta l-Ministru, fejn qal li meta l-Gvern jieħu proprjetà privata għal skop pubbliku jista' jagħmel permuta, ma jreġix għax il-proprjetà tkun privata diġà mhux tal-gvern.  Meta l-proprjetà tkun tal-gvern u jeħodha l-gvern, ma jagħmel l-ebda permuta;  jeħodha u spiċċa.  Jien jidhirli li l-boatyard fejn proposta ġewwa l-Kalkara l-ewwelnett qatt m'għandha tkun hemmhekk għaliex se toħnoq l-uniku sfog li għandhom in-nies ta' dawn in-naħat, u apparti minn hekk, jekk il-marina għandha bżonn li jkollha boatyard, jekk għandhiex tiġi identifikata site għall-boatyard għandu jsir qabel ma jiġi fformalizzat il-kuntratt, mhux wara.

ONOR. FRANCIS ZAMMIT DIMECH:  Nistgħu nibqgħu nargumentaw għall-eternità!   L-ewwelnett qegħdin nitkellmu fuq il-faċilitajiet li għandha bżonn yacht marina.  Il-Gvern preċedenti għaraf  li yacht marina ma jistax ma jkollhiex hard standing facility.  Jien qed ngħid li bħala kuntratt qed ngħidu li l-Gvern qed jirriżerva d-dritt li jagħti faċilità fejn jidhirlu hu;  m'hemmx limitazzjoni fil-Kottonera.  Forsi tgħidli li huwa iktar prattiku fil-Kottonera minn xi parti oħra ta' Malta imma dak huwa argument ieħor.  Jien qed insemmi d-drittijiet li żamm għalih il-Gvern.  Inti ma tistax tgħid li l-jottijiet dejjem se jkunu l-ħin kollu fil-baħar u allura tista’ ma tagħmilx hard standing facility għax jekk tagħmel hekk tkun qed tillimita l-possibilitajiet finanzjarji ta' ġenerazzjoni ta' xogħol li ġġib magħha yacht marina.  Għax wieħed mill-ispin-offs ekonomiċi kbar b'mod partikolari għar-residenti tal-lokalità, tkun liema tkun fejn dak ix-xogħol isir, li tista' tiġġenera yacht marina huwa billi dawn il-jottijiet jittellgħu fuq l-art fiż-żmenijiet mhux ma jkunux se jintużaw minflok jibqgħu fil-baħar u jsir xogħol elementari ta' manutenzjoni fuqhom.  Dwar jekk għandu jew m'għandux isir, jekk xjentifikament dan ix-xogħol jirrovina jew inaqqas milli wieħed jgħum fil-bajja tar-Rinella, allura bl-iktar mod kategoriku u assolut ngħid li fil-każ ma jsirx hemm, però jien m'iniex konvint li dan huwa hekk.  Għalhekk niġu f'kumitat bħal dan biex naraw l-affarijiet b'mod oġġettiv u xjentifiku, għax jekk ikun hemm bżonn nieħdu l-pariri, niltaqgħu mal-kunsill lokali, nagħmlu l-konsultazzjonijiet kollha neċessarji u naraw jekk hard standing facility għandhiex dan l-effett.  Jien infurmat li mhux bilfors ikollha dean l-effett jekk wieħed jieħu l-prekawzjonijiet li hemm bżonn jittieħdu u jsiru il-kondizzjonijiet kollha biex jiggarantixxi dan.  Jien naħseb li l-punt kruċjali hawnhekk hu li yacht marina tirrikjedi hard standing facilities u ta' manutenzjoni fil-mod preliminari tagħha fuq il-jottijiet, li fih innifsu jista' jiġġenera ħafna impjiegi u benefiċċji ekonomiċi u għalhekk huwa importanti li jsir, basta ma jkun hemm ebda effett ħażin fuq l-ambjent.  Għalhekk il-kuntratt jagħmilha ċara li l-Gvern mhux qed jorbot idejh dwar fejn jingħataw dawn il-faċilitajiet.

THE CHAIRMAN: L-Onor. Buhagiar.

ONOR. CHARLES BUHAGIAR:  Jien naħseb li jekk wieħed iħares lejn il-pjanta ta' fejn hi proposta li ssir il-boatyard jara li hemm post fejn jgħumu n-nies.   Jiena ma nistax nifhem kif f'bogħod ta' ftit metri minn fejn tkun qed issir il-manutenzjoni fuq dgħajjes – u din il-manutenzjoni ma tinkludix biss li jinħaslu d-dgħajjes, imma tinkludi wkoll iż-żebgħa tad-dgħajjes li nafu kemm tagħmel ħsara u tniġġes il-baħar – hemm bajja bir-ramel fejn jgħumu n-nies u nargumentaw li dan mhux se joħloq inkonvenjent għan-nies li jkunu qed jgħumu hemmhekk.  Jekk inti persważ li mhux se toħloq inkonvenjent, jien persważissimu li mhux inkonvenjent se toħloq, imma se toqtol il-bajja tar-Rinella.

THE CHAIRMAN:  Il-Ministru Austin Gatt.

ONOR. AUSTIN GATT:   Jien naħseb li dan l-argument kollu jdur fuq id-definizzjoni ta' x'inhuma hard standing facilities.  F'Malta m’għandniex ħafna minn dawn il-facilities u jvarjaw mill-yacht yard li għandha Manoel Island fit-tarzna u l-yacht yard privata li hemm il-Marsa li tagħmel ħafna xogħlijiet fuq il-boats, inkluż taqlib ta' makni, spraying u carpentry, għals-simple hard standing facility ta' pparkjar ta' jottijiet li hemm viċin il-Kalkara, għalkemm din hija llegali.  Il-Gvern qed jgħid li kull tip ta' hard standing facility li ssir, trid issir bir-rispett kollu lejn l-ambjent.  Din qiegħda speċifikata.  

Jien naqbel ma' l-Onor. Buhagiar fejn qal li allaħares hemmhekk ikollna hard standing facility li tibda tagħmel xogħol ta’ spraying jew inkella li tħalli ż-żejt dieħel fil-baħar.  Jien qed ngħid li f’pajjiżna jeżistu hard standing facilities fejn dawn l-affarijiet ma jsirux, imma għalhekk imbagħad tidħol il-MEPA, biex tiżgura li dawn l-affarijiet li jistgħu jħassru l-bajja tal-Kalkara ma jsirux.  Naħseb li l-assigurazzjoni li qed jagħti l-Ministru fejn qed jgħid ċar u tond li ma jaqbilx li hard standing facility li jista’ jkun hemm, b'xi mod tħassar il-bajja tal-Kalkara, hija assigurazzjoni.  Però aktar minn hekk, dan huwa  rifless fil-kuntratt.

THE CHAIRMAN:  L-Onor. Vella.

ONOR. CARMELO VELLA:  Mr Chairman, jien m'iniex se noqgħod nidħol fuq l-użu ta' dik l-art; għalija l-ministru qatt ma kellu dritt jagħti dik l-art lill-consortia bil-mod kif taha.  Smajna ħafna kliem sabiħ dwar kemm il-Ministru jħobb lill-Kottonera, u kemm raha sabiħa minn fuq il-bjut, u kemm iridha tiżviluppa, u dan wara li s-sena l-oħra ġie hawnhekk u qaleb id-dinja kollha biex dan il-proġett ma jgħaddix mill-Parlament.  Meta fi żmien il-Gvern preċedenti kienu se jintagħżlu l-consortia, kien hemm ċerta regolamentazzjoni; kien hemm deċiżjoni mill-Kabinett, il-Kabinett kien ħoloq l-isteering committee, l-isteering committee kien qabad il-brief li, kuntrarju għal dak li qed jgħid il-Ministru, ma kienx jinkludi dawn l-affarijiet.  Fl-ebda brief ma kienu jidhru dawk it-13-il tomna art tal-Kalkara...  (Interruzzjonijiet)  

ONOR. FRANCIS ZAMMIT DIMECH:  Jiena m'għedtlekx li...  

ONOR. CARMELO VELLA:  Imma kien hemm ħafna affarijiet oħrajn li lanqas biss dehru fil-brief.  L-ewwel brief li kien hemm kien ħareġ mill-Planning Authority u s-select committee rriduċa dak il-brief – speċjalment fl-aħħar meta bdew jiġu nnegozjati l-kondizzjonijiet ma' dawk li ġew shortlisted – fejn għamilha ċara fuq liema proprjetajiet qiegħed jitkellem, ġie shortlisted wieħed abbażi li l-oħrajn ma kkwalifikawx...  Dan li qed ngħid jien kollu għadda mill-isteering committee u llum qed nisimgħu min iltaqa’ ma' “dak” u min iltaqa’ ma’ l-“ieħor”!  Jien nixtieq nistaqsi jekk l-isteering committee li kien hemm qabel baqax jiffunzjona biex il-Ministru wasal għal din il-konklużjoni.  Jien ngħid li qabel ma mmorru għad-dettalji tal-kuntratt irridu naraw il-proċedura li ntużat biex iddaħħlu consortia oħra li qabel lanqas biss kienu jikkwalifikaw, ingħataw facilities li qatt ma kienu qed jissemmew u ngħata casino b'¥100 fis-sena.  U l-Ministru jgħid li morna tajjeb, meta b’dak li konna qed nipproponu aħna, tal-casino biss ma nafx kemm il-¥100,000 kellu jħallas!  Il-Ministru qal li dak li seta’ jsir kien li, jew jerġa' joħroġ kollox mill-bidu u jibbidja min irid, jew biex ma jinħeliex iż-żmien jibqa' għaddej fuq li kien hemm, imma l-Ministru la għamel waħda u lanqas għamel l-oħra.  Il-Ministru qed jikkwota l-brief ta' l-isteering committee u qed jikkwota x'sab qabel mill-isteering committee imma jien infakkru li qabel sab ukoll rakkmandazzjoni fuq consortium u anke għalfejn il-consortium l-ieħor ma kkwalifikatx.  Allura fejn irid hu joqgħod fuq l-isteering committee imma mbagħad ma qagħadx fuq ir-rakkmandazzjonijiet ta' l-isteering committee.  Safejn naf jien, kull meta kien hawn debate fil-Parlament, qatt ma nsabet ebda diffikultà fuq il-consortia; kellhom biss diffikultajiet fuq il-kondizzjonijiet ta' kif ingħataw, ħallieha li llum hemm l-istess kondizzjonijiet jekk mhux agħar.  Imma dawn, minflok ma qalu li kien hemm steering committee li għażel il-consortia imma l-kondizzjonijiet m’għoġbuhomx u allura kienu se jerġgħu jsejħu l-consortia u jirranġaw il-kondizzjonijiet, għal xi raġuni li safejn naf jien s'issa għadhom ma tawhiex, daħlu consortium li skond il-kondizzjonijiet ta' qabel ma kienx jikkwalifika u baqgħu għaddejjin fuq l-affarijiet ta' qabel.  Mela jien nista' ndaħħal consortium li ma kkwalifikax, naqbad biċċa art li ma kenitx fil-brief u ngħidlu li “dawn” it-13-il tomna huma tiegħu.  Il-consortia li ma kkwalifikawx ħadu 44 tomna u jien qed nitlob li jitpoġġew fuq il-Mejda tal-Kumitat il-Minuti ta' l-isteering committee, jekk il-Ministru ltaqa' mal-kunsilli u mal-consortia, ipoġġi wkoll il-Minuti ta' dawk il-laqgħat fuq il-Mejda tal-Kumitat.  Nixtieq ukoll nitlob parir legali dwar jekk il-Ministru kellux id-dritt li jerġa' jaqbad jinnegozja ma' consortia u jdaħħal consortia li ma kkwalifikawx, u jdaħħal art li ma kenitx fil-brief u jiġi qisu qed jagħtiha b'direct order.  Spiċċajna li l-consortia li kienu esperti fuq il-marinas se jieħdu l-casino u l-lukandi, il-consortia li ma kkwalifikawx u kienu jifhmu fil-hotels u fil-casinos se jispiċċaw bil-marina, u dan bla ebda raġunament ta' xejn. Dawn sempliċement tpoġġew bil-qiegħda u qalulhom “għandkom “din”, aqsmuha bħall-aħwa, tiġġieldux, inti ħadt “din” imma għalaq ħalqek għax aħna rridu ndaħħlu lil “dawk””!  Jiena nixtieq li l-Ministru jgħidilna jekk fuq il-mollijiet hux se jsir xi bini, għax jekk smajt sew, waħda mill-affarijiet li se jkun hemm hija li anke bini fuq il-mollijiet se jitħalla jitla’ n-naħa ta' Sant’Anġlu.  Dawn huma kollha affarijiet li  nixtieq li xi ħadd jiċċarahomli qabel ma mmorru fuq l-ispjega tal-kuntratt klawsola klawsola, għax għalija dan li qed isir issa, qed isir b'abbuż kbir għax ħadd ma jista' jaqbad jagħti bċejjeċ ta' l-art ta' dan il-kobor mingħajr ma toħroġ tender u  mingħajr ebda raġuni ta' xejn jagħti lil xi ħadd biċċa art u jgħidlu li jekk ma jagħtuhx permess, jibdillu l-art.  Nixtieq li l-Ministru jagħtini risposta fuq dawn qabel ma mmorru fuq affarijiet oħra.

THE CHAIRMAN:  Nistieden lill-Ministru jwieġeb.

ONOR. FRANCIS ZAMMIT DIMECH:  Mr Chairman, jew jiena, jew il-kollega l-Onor. Karmenu Vella qegħdin ngħixu f'dinjiet differenti minn xulxin.  Jien niskanta nisma’ lill-Onor. Vella jsemmi l-isteering committee għax il-Gvern preċedenti, lill-isteering committee qallu:  Għandek shortlisted Cottonera Waterfront p.l.c. u Port Cottonera Consortium, però Cottonera Waterfront p.l.c. għandhom edge, mur iddiskuti magħhom! 

ONOR. CARMELO VELLA:  Le.

ONOR. FRANCIS ZAMMIT DIMECH: Iva, qallu:  Ma' dawk mur iddiskuti.  (Interruzzjonijiet)  Issa nikkwotalek.

ONOR. CARMELO VELLA:  Qed nikkorreġik.   (Interruzzjonijiet)

THE CHAIRMAN:  Jekk jista' jkun ma nagħmlux cross-debates u points of order; jispiċċa l-ispjega l-Ministru mbagħad jekk inti, Onor. Vella, ma taqbilx mal-verżjoni tiegħu għandek kull dritt twieġeb.

ONOR. FRANCIS ZAMMIT DIMECH:   Dakinhar kellek lill-isteering committee jgħidlek x'għandek tagħmel, ir-rakkmandazzjoni kienet endorsed mill-Kabinett, u kellek lill-Viċi Prim Ministru George Vella jiġi fil-Parlament u jagħmel statement ministerjali fejn jgħid li l-Gvern kien se jimxi ma’ Cottonera Waterfront p.l.c.  Din kienet is-sekwenza ta' l-affarijiet dakinhar.  Tkellem ukoll fuq x’għandha tkun l-area  ta' l-iżvilupp, iddikjarahom fil-Parlament anke f'termini ta' kuntratt, imbagħad fil-konvenju rajna affarijiet totalment differenti, imbagħad għax il-Gvern jgħid li Cottonera Waterfront p.l.c. ma waslitx miegħu fuq kondizzjonijiet li jvarjaw minn dak li kien diskuss oriġinarjament mal-Gvern preċedenti, jiġifieri kien hemm dak li jissejjaħ pushing of goal posts, u ħa deċiżjoni deċiżjoni interna li jara ma' min jasal l-ewwel bejn iż-żewġ consortia, l-Onor. Vella qed jgħidilna biex immorru lura għand l-isteering committee u ngħidulhom x’inhuma l-fatti u nitolbuhom jgħidulna x’jaħsbu u kien għandna navvanzaw!  (Interruzzjonijiet)  Imma kif tgħidli li skwalifikat?!  Skwalifikat minn min?!  Ipproduċili hawnhekk Minuta waħda, jekk teżisti, ta' l-isteering committee fi żmien l-Amministrazzjoni preċedenti li tgħid li Cottonera Waterfront p.l.c. ġie skwalifikat.  Ma teżisti mkien!  Meta l-Gvern preċedenti qaleb minn consortium għal ieħor, ħa d-deċiżjoni waħdu.  Lanqas biss iċċara jekk ħadhiex kollettivament u m'iniex ċert jekk dak li kien qed jintqal internament bejn il-Ministri huwiex eżattament dak li mbagħad ġara, u ma mortux lura għand l-isteering committee.  Mela allura kif tiġi hawn tgħidli li dan kien consortium skwalifikat?!  Jien ngħidlek li għandek tirringrazzja lill-Gvern preżenti li qed jagħmel ġustizzja ma' consortium...

ONOR. CARMELO VELLA:  U ħallina!  X'ġustizzja qed tagħmel?!  Mela le!

ONOR. FRANCIS ZAMMIT DIMECH:  ...mingħajr ma ħalla barra l-consortium li kontu se taslu fi ftehim miegħu intom; konna kapaċi naslu fi ftehim maż-żewġ consortia.  Dak li għandek tgħidli lili!  U għalhekk naħseb li qed ngħixu f'dinjiet differenti!  (Interruzzjonijiet)  Direct order meta qed niġu niddiskutu l-kuntratt quddiem il-Public Accounts Committee meta sena ilu...  Aħna konna bkejnielu lill-Gvern ta' dak iż-żmien biex iġib il-kuntratt quddiem kumitat u naraw flimkien x'hemm bżonn li jsir, imma kien hemm ir-ras iebsa.  Issa ħadtu l-konsegwenzi tar-ras iebsa, hux!  Imma dik affari tagħkom!

ONOR. CARMELO VELLA:  U sibtu ruħkom fil-gvern, l-ewwel wieħed int!

ONOR. FRANCIS ZAMMIT DIMECH:  Sa l-aħħar mument, b'lealta` lejn il-pajjiż, aħna bqajna nagħtu l-parir biex tirriferu dak il-kuntratt lil kumitat tal-Kamra biex niddiskutuh aħjar.  Kif tistgħu issa titkellmu fuq direct order meta aħna qed nissoġġettaw kollox għall-proċedura parlamentari?  Bl-istess argument ta' l-Onor. Vella, jekk id-development brief qabel kien jinkludi, per eżempju, l-area taħt Forti Sant'Anġlu għall-mega yachts, u l-maċina li mbagħad fil-ftehim finali intom naqqastuhom, allura suppost li ħareġ tender ġdid.  (Interruzzjonijiet) Inti taf?!  Forsi kien hemm consortium fil-pajjiż li għall-footprint kollha ma kienx kapaċi jasal u għall-footprint ridotta kellu l-investiment meħtieġ.  Mela meta tkabbar biss trid tagħmel tender ġdid?  Jekk jien ngħid li rrid lil xi ħadd jagħmel l-iżvilupp tat-toroq kollha madwar Malta, imbagħad ma jiġix xi ħadd quddiemi u niftiehem miegħu u ngħidlu li terz tat-toroq biżżejjed għax forsi minn dawk li jagħmlu l-iżvilupp, kien ikun hemm min ilaħħaq ma’ terz tat-toroq, imma ma’ Malta kollha jaqta' qalbu!  Jiġifieri, bl-istess argument, anke intom messkom ħriġtu tender ġdid.

THE CHAIRMAN:  L-Onor. Vella.

ONOR. CARMELO VELLA:  Mr Chairman, dan li qed jgħid il-Ministru huwa kollu żbaljat; jekk huwiex żbaljat għax ma jafx, jew jekk huwiex żbaljat għax qed jiżgwida, hu biss jaf.  Lili għadu ma rrispondinix jekk l-isteering committee li kien hemm qabel baqax jaħdem bih.  Daħħal steering committee ieħor?  Ħadem mingħajr ebda steering committee u minflok ħadem għal rasu?  Jista' almenu jagħtini spjegazzjoni għal dan?

THE CHAIRMAN:  Il-Ministru.

ONOR. FRANCIS ZAMMIT DIMECH: Aħna mxejna mar-rapport li għamel l-isteering committee fejn indika li kienu ġew shortlisted żewġ consortia prinċipali u kien indika t-tielet consortium li kien qal li xtaq li jkun parti mill-iżvilupp, pero` qal li b'mod unanimu jħoss li m'għandux ikun iktar parti mill-iżvilupp għax ma waslux biex jiggarantixxu l-investiment meħtieġ.  Aħna dehrilna li jekk nerġgħu niftħu d-diskussjoni, anke lil dak il-consortium, nagħtuh l-opportunita` biex jagħmel il-preżentazzjonijiet tiegħu u wasalna maż-żewġ consortia li l-isteering committee kien qed jirrikkmanda, jiġifieri Cottonera Waterfront p.l.c. bħala l-ewwel preferenza u Port Cottonera Consortium bħala t-tieni preferenza.  Dan il-Gvern wasal ma' dawk iż-żewġ consortia flimkien.  Allura x'kien hemm bżonn li mmorru lura għand l-isteering committee?

ONOR. CARMELO VELLA:  Ministru, tista' tweġibni?  Kien hemm xi negotiating team?  Kien hemm xi steering committee?  Kont int waħdek?  Jew hawnhekk għandna Onor. Dalli ieħor?!  Għidilna!  Waħdek kont?!  (Interruzzjonijiet)

ONOR. FRANCIS ZAMMIT DIMECH:  Fid-diskussjonijiet li kelli, naturalment kelli l-assistenza ta' advisors tal-Gvern, pero` iva, jien responsabbli tan-negozjati kif saru u naturalment żammejt lill-Kabinett informat bid-diskussjonijiet.

THE CHAIRMAN:  Jekk jista' jkun ma ngħaddux kummenti għax intellfu l-proceedings tal-laqgħat.

L-Onor. Vella.

ONOR. CARMELO VELLA:  Sur President, jien nixtieq iktar dettalji dwar min kienu dawn l-advisors ħalli jekk ikun hemm bżonn intellgħuhom, nitkellmu magħhom u jagħtuna r-raġunijiet huma jekk ma jistax jagħtihomlna l-Ministru.  Forsi huma jafu iktar, kellhom dettalji iktar.

ONOR. FRANCIS ZAMMIT DIMECH:  Min huma l-advisors tal-Gvern naħseb li huwa evidenti, jiġifieri ma naħsibx li għandi bżonn noqgħod nispeċifika, imma n-negozjati tmexxew direttament mill-Gvern.

ONOR. CARMELO VELLA:  Iva, imma min kienu?

ONOR. FRANCIS ZAMMIT DIMECH:  In-negozjati mal-consortia tmexxew minni; jien kont qiegħed nikkonsulta u huma jagħtu pariri lill-Gvern.  Dawn kienu d-Direttur Ġenerali tat-Taqsima Xogħlijiet, id-Direttur Ġenerali fid-Dipartiment ta' l-Artijiet, in-nutar li jaħdem fl-istess dipartiment, l-aġent direttur ta' dak id-dipartiment, l-Avukat Ġenerali u ċ-Chairman ta' l-Awtorità Marittima.  

ONOR. CARMELO VELLA:  Jeżistu xi Minuti li jindikaw min kien preżenti u affarijiet simili?

ONOR. FRANCIS ZAMMIT DIMECH:  Il-Minuti huma interni u ma naħsibx li għandhom ikunu mogħtija lil dan il-Kumitat.

ONOR. CARMELO VELLA:  Għaliex m’għandhomx?  Aħna jew ġejna biex niddiskutu u nkunu nafu l-affarijiet jew inkella rridu noqogħdu fuq li tgħidilna int!  Jien lanqas qed nafdak fuq li qed tgħid ta' żmieni, aħseb u ara kemm se nafdak fuq li qed tgħid ta' żmienek!  

THE CHAIRMAN:  Iktar kummenti?

ONOR. CARMELO VELLA:  Mr Chairman, jien ninsisti fuq li jkollna dawn il-Minuti jew jgħidilna min kienu dawk li kienu qed jiddiskutu miegħu.  Jekk kien waħdu għandu jgħidilna li kien waħdu.

ONOR. FRANCIS ZAMMIT DIMECH:  Mhux diġà weġibtek?!  Diġà għedtlek li kien ikun hemm il-preżenza...

ONOR. CARMELO VELLA:  Għalhekk jien ninsisti li aħna jkollna ċans nitkellmu ma' dawn in-nies.  Jgħidilna min kienu; "Ċikku", "Toni", "Peppu"...

ONOR. FRANCIS ZAMMIT DIMECH:  Diġà għedtlek.

ONOR. CARMELO VELLA:  Jiġifieri għandna permess intellgħuhom?

ONOR. FRANCIS ZAMMIT DIMECH:  Jien naf!

ONOR. CARMELO VELLA:  Inti trid tgħidilna!

ONOR. FRANCIS ZAMMIT DIMECH:  Jekk trid tagħmel it-talba, agħmilha.

THE CHAIRMAN:  Kif elenkajt fil-bidu, naħseb li nistgħu nimxu ma' l-istess proċedura li ġiet addottata qabel.  L-ewwel kellna r-reazzjoni tal-Ministru u issa, jekk xi parti minn dan il-Kumitat tħoss li għandhom jiġu msejħa xi nies tekniċi, esperti jew whatever, quddiem dan il-Kumitat issir talba speċifika bl-ismijiet tal-persuni konċernati u dan il-Kumitat jikkonsidra t-talba accordingly.

ONOR. CARMELO VELLA:  U l-Minuti, Mr Chairman?  Ma jistax ikun li qed ninnegozjaw kuntratt ta' Lm15 miljun u nitkellmu qisna qed nieħdu kafè; ma jkollna ebda Minuti ta’ ebda laqgħa.  Xi ħaġa jrid ikun hemm.  Mela xejn?!  Illum anke jekk tkun f'każin tal-banda tiddiskuti x'ħin joħroġ il-marċ u x'ħin jidħol, ikun hemm segretarju jikteb il-Minuti, aħseb u ara proġett bħal dan!

THE CHAIRMAN:  Nixtieq li nillimitaw ruħna għall-kummenti li saru mill-Onor. Vella.  Il-Ministru Gatt.

ONOR. AUSTIN GATT:  Mr Chairman, il-Ministru Zammit Dimech ma qalx li m'hemmx Minuti.

ONOR. CARMELO VELLA:  Iva, qal li ma kienx hemm Minuti.

ONOR. AUSTIN GATT:  Le, qal speċifikament li l-Minuti kienu hemm, imma dawk huma affarijiet interni.  Din hi l-frażi li uża.

ONOR. CARMELO VELLA:  Mhux li m'hemmx, imma li ma jridx iġibhom hawnhekk.

ONOR. AUSTIN GATT:   Issa jekk inti trid tagħmel talba...  Ejjew nimxu kif imxejna fid-diskussjoni dwar il-privatizzazzjoni tal-Mid-Med Bank, u ċioè ssir talba speċifika ta' x’qed jintalab u min għandu jitla' quddiem il-Kumitat, u aħna nagħmlu r-reazzjoni tagħna u niddeċiedu.

ONOR. CARMELO VELLA:  Diġà għedtlu xi rrid.  Jista' almenu jibda biex iġib il-Minuti u mbagħad skond il-Minuti naraw min kienu n-nies involuti u nġibu n-nies?

THE CHAIRMAN:  Nifhem li hawnhekk għandna talba formali min-naħa ta' l-Onor. Vella biex il-Minuti li l-Onor. Zammit Dimech qed isejħilhom "interni" jiġu tabled quddiem dan il-Kumitat.

ONOR. AUSTIN GATT:  Mr Chairman, din in-naħa ma taqbilx.  Dawn il-Minuti huma pariri interni li ngħataw waqt negozjati minn advisors tal-Gvern li huma koperti bil-Professional Secrecy Act kif ġie dibattut ad nauseam f'dan il-Kumitat stess diversament ippresjedut.
ONOR. CARMELO VELLA:  Allura x'ġejna nagħmlu hawn?!

ONOR. AUSTIN GATT:  Ma jidhrilniex li pariri li jingħataw lill-Ministru, li fl-aħħar milll-aħħar se jerfa' r-responsabbiltà tad-deċiżjonijiet ultimi, jgħinu b'xi mod għall-eżami ta' dan il-kuntratt.  Fl-aħħar mill-aħħar id-deċiżjonijiet li ttieħdu mill-Ministru huma riflessi f'dan il-kuntratt.  Seta' kellu pariri mod u pariri mod ieħor.  Il-PAC ma jeżaminax il-pariri, imma jeżamina l-aġir tal-gvern kif inhu rifless mid-deċiżjonijiet meħuda fuq dan il-kuntratt, u l-Kumitat jeżamina l-kuntratt mhux il-pariri li jkunu ngħataw...

THE CHAIRMAN:  Bir-rispett kollu, naħseb li meta qed nitkellmu fuq il-Minuti...

ONOR. AUSTIN GATT:  Jimporta nkompli?

THE CHAIRMAN:  M’aħniex qegħdin nitkellmu fuq pariri biss imma qed nitkellmu wkoll fuq proceedings.

ONOR. AUSTIN GATT:  Jiġifieri issa ċ-chairman lanqas qed iħallini nispiċċa?

THE CHAIRMAN:  Le, lanqas xejn, anzi nippermettilek bil-qalb kollha.

ONOR. AUSTIN GATT:  Nirringrazzjak.

THE CHAIRMAN:  Imma naħseb li for the record tajjeb li wieħed jippreċiża, meta qed nitkellmu dwar il-Minuti, fuq xiex qed nitkellmu.

ONOR. AUSTIN GATT:  Il-Minuti huma riflessjonijiet tal-laqgħat li kellu l-Ministru ma' l-advisors tiegħu.  Huma riflessjoni tal-diskussjonijiet u l-pariri differenti li jista’ jkun ikunu ngħataw, konfliġġenti jew m'humiex, ta' dak li ġara internament.  Ma naħsibx li jġovi – mhux tant għall-Ministru Zammit Dimech imma għal kull ministru, jista' jkun min ikun, ta' kull amministrazzjoni – li kull min onestament jagħti parir lill-ministru biex fl-aħħar mill-aħħar jiddeċiedi l-ministru stess jeħdux jew ma jeħdux, jiġi soġġett għal xi tip ta' investigazzjoni quddiem dan il-Kumitat.  Dan il-Kumitat jagħmel skutinju - ħalli ma nużax il-kelma "investigazzjoni" - tad-deċiżjonijiet li jieħu l-gvern.  Quddiem il-Parlament hemm kuntratt li ddeċidieh il-gvern.  Jien m'għandix dubju li dan m'huwiex kuntratt li nkiteb jew li ġie konkluż f'ġurnata waħda imma huwa kuntratt li huwa frott ta' negozjati, pariri, u ħafna xogħol li sar minn wara l-kwinti, però r-responsabbiltà ultima jerfagħha l-ministru u ma jerfagħhiex min tah il-pariri.  Allaħares hawnhekk nibdew intellgħu...  Allaħares lill-Perit Sciberras, li qiegħed preżenti hawnhekk, nibdew intellgħuh quddiem dan il-Kumitat u nistaqsuh x’qal lill-Ministru fuq “dik” il-biċċa art, jew ngħidulu għalfejn qallu “hekk” u mhux “hekk”.

ONOR. CARMELO VELLA:  Għaliex le?  X'hemm ħażin?

ONOR. AUSTIN GATT:  Allaħares nibdew nagħmlu dawn l-affarijiet!

ONOR. CARMELO VELLA:  Għaliex ma nagħmluhomx?

ONOR. AUSTIN GATT:  Dażgur li ma nagħmluhomx!  Allura għalfejn hemm l-executive privilege u l-Professional Secrecy Act?

ONOR. CARMELO VELLA:  Mela x'qegħdin nagħmlu hawn?!

ONOR. AUSTIN GATT:  Li qegħdin nagħmlu hawn huwa li hawn il-Ministru li qed jirrappreżenta lill-Gvern...  Dawn huma d-deċiżjonijiet li fl-aħħar mill-aħħar ħa l-Ministru u huma soġġetti għall-kritika ta' kulħadd u mhux ta' dan il-Kumitat biss, però jerfa' r-responsabilità l-Ministru, mhux min tah il-pariri, inkella nispiċċaw nagħmlu proċess lil min jagħti l-pariri, u meta ministru jitlob advisor biex jagħtih parir – u issa qed nitkellem mil-lat prattiku u mhux mil-lat legali – dan jgħidlu:  Mela le?!  Biex niġi quddiem il-PAC u joqogħdu jgħiduli:  Għalfejn tajt lill-ministru dak il-parir?!

ONOR. CARMELO VELLA:  Bir-rispett kollu, aħna qed niddiskutu kuntratt li jrid jiġi approvat u mirqum mill-Parlament u inti qed tgħidli li jekk il-gvern għandu konsulent jew espert, dak jista' jagħti parir lill-ministru imma lill-Parlament ma jistax jispjegalu x'kien dak il-parir.  Li kont qed ngħid jien hu li għalissa nixtieq nisposta d-diskussjoni mhux għall-kuntratt imma biex inkun naf b'liema mod il-Ministru wasal ma' dawn iż-żewġ consortia fuq dawn l-artijiet, jekk baqax isegwi l-proċedura ta' qabel...  Hu qal li qed jirriferi għall-isteering committee ta' qabel u għall-brief ta' qabel, u jien ġbidtlu l-attenzjoni li bħalma kien hemm brief, kien hemm ukoll rakkmandazzjonijiet.  Mela fejn ried qabeż il-brief – dawk it-13-il tomna tar-Rinella qatt ma kienu fl-ebda brief – u fejn ried hu ma baqax sejjer mar-rakkmandazzjonijiet ta' min għamel il-brief.  Dawk huma l-affarijiet li qed niddiskuti bħalissa u mhux il-kuntratt.

THE CHAIRMAN:  Onor. Vella, inti qed tinsisti fuq it-talba tiegħek?

ONOR. CARMELO VELLA:  Iva, qed ninsisti.

THE CHAIRMAN:  Jien naħseb li l-aħjar ħaġa, għalkemm smajna opinjonijiet kontrastranti, huwa li jittieħed vot formali dwar it-talba li jiġu tabled il-Minuti li talab l-Onor. Vella.  Dawk favur?  (Onor. Membri:  Aye)  Dawk kontra?  (Onor. Membri:  No)  Negatived.

It-talba ma ġietx milqugħa.

THE CHAIRMAN:  Iktar kummenti?

ONOR. AUSTIN GATT:  Kien hemm talba oħra wkoll biex jittellgħu l-advisors.

THE CHAIRMAN:  Normalment il-proċedura tkun li jiġu elenkati l-ismijiet tal-persuni li jkunu mitluba jidhru.  Jien naħseb li l-aħjar ħaġa hi, anke jekk mhux neċessarjament fil-laqgħa ta' llum, li meta niġu biex nirreżumu l-laqgħa ta' għada jiġu tabled l-ismijiet, u dan il-Kumitat jikkonsidra t-talba li jkollu quddiemu.  

Iktar kummenti?  L-Onor. Buhagiar.

ONOR. CHARLES BUHAGIAR:  Mr Chairman, il-Ministru qal li mar lura fuq iż-żewġ consortia li kienu shortlisted, jiġifieri Port Cottonera u Cottonera Waterfront, u ddiskuta magħhom.  Il-kumpanniji li għamlu dawn il-consortia, inbidlu minn meta saru d-diskussjonijiet l-ewwel darba għal meta qed isiru d-diskussjonijiet issa?

ONOR. FRANCIS ZAMMIT DIMECH:  Jekk il-kollega jrid nista' nippreżenta lista ta' kif inhuma komposti l-consortia anke fil-ġurnata tal-lum b'mod ġenerali.  Jekk l-Onor. Buhagiar irid, inġib anke d-dokument miegħi.  B'mod ġenerali kien hemm tibdil fil-Port Cottonera Consortium li kien ġara fi żmieni fejn kien hemm diskussjonijiet mal-Gvern preċedenti, kont anke tkellimt fil-Parlament dwar hekk.  Fil-Cottonera Waterfront Group it-tibdil – almenu sal-lum li naf bih jien u li vverifikajtu wkoll ma' l-MFSC – huwa minimu ħafna, però jekk il-kollega jixtieq li jkollu lista u x-shareholding weight ta' kull persuna...  Naturalment jien dejjem nagħtiha sad-data li nkun nista' nagħtiha għax kif japprezza l-kollega tiegħi, dan huwa proċess kontinwu fil-kumpanniji, imma jien m'għandi l-ebda diffikultà li nagħmel hekk u nista' nġib anke d-dokument miegħi.

THE CHAIRMAN:  Onor. Buhagiar, nifhem li qed tagħmel talba formali?

ONOR. CHARLES BUHAGIAR:  Iva.

THE CHAIRMAN:  It-talba qed tiġi nnotata.

ONOR. FRANCIS ZAMMIT DIMECH:  Għada filgħodu jew filgħaxija nġib id-dokument.

THE CHAIRMAN:  Iktar kummenti?  L-Onor. Vella.

ONOR. CARMELO VELLA:  Aktar qabel, il-Ministru semma li fir-rigward tal-ħlas, se jiġbor Lm0.5 miljun u se jiġborhom qabel eċċ., però skond ma qrajt jien, fuq il-kuntratt mhux hekk qegħdin l-affarijiet.  Safejn naf jien qabel kienu se jinġabru Lm120,000 fl-ewwel sena, Lm170,000 fit-tieni sena, Lm270,000 fit-tielet sena u Lm370,000 fir-raba' sena.  Jekk m'iniex sejjer żball illum se jinġabru Lm45,000 fl-ewwel sena mingħand wieħed u Lm40,500 mingħand l-ieħor, fit-tieni sena Lm90,000 u Lm81,000, fit-tielet sena Lm135,000 u Lm121,000, ...  Issa hawnhekk m’iniex qed inqabbel il-ħlas per square metre li jingħata, jiġifieri jekk jista' jkun wieħed jagħti idea anke ta' l-area li konna qed nitkellmu qabel fuq il-brief ta' dakinhar u l-area li qed nitkellmu fuqha issa.

THE CHAIRMAN:  Il-Ministru.

ONOR. FRANCIS ZAMMIT DIMECH:  Ir-rati tar-rebates huma kif qrahom l-Onor. Kollega, u jvarjaw mir-rati tar-rebates fil-konvenju preċedenti.  Naturalment biex tagħmel paragun aktar korrett, li trid tagħmel huwa li tieħu t-total taż-żewġ consortia fil-kuntratt eżistenti mar-rati ta' qabel.  Hemm rebates li huma, speċjalment fil-bidu għax fl-aħħar jiġu b'mod simili, b'rata iktar bil-mod, u r-raġuni hija li għandek żvilupp ikbar li allura huwa fuq perjodu itwal ta' snin.  Fil-fatt ingħata rebate ta' sena addizjonali u għalhekk għandek rata ridotta ta' l-ewwel sena, jiġifieri għandek l-ewwel sena qisha l-ewwel sena antiċidenti għal dik li kien hemm miftehma mal-Gvern preċedenti billi l-iżvilupp huwa itwal u se jieħu tliet snin minflok sentejn.

ONOR. CARMELO VELLA:  In-Lm0.5 miljun minn fejn ġibtu?  Għax int għedtilna li fl-ewwel sena se jinġabru Lm0.5 miljun.

ONOR. FRANCIS ZAMMIT DIMECH:  Le, m'għedtx hekk.  Jien għedt li prattikament fl-ewwel erba’ snin – u għedt li qed nuża l-kelma "prattikament" – ir-rebates huma simili għas-sistema ta' rebates li kellu l-Gvern preċedenti, li jfisser li n-Lm0.5 miljun jibdew mal-ħames sena.  Il-frażi eżatt li wżajt qabel hija hekk.

ONOR. CARMELO VELLA:  Jiġifieri fl-ewwel sena se jkunu Lm85,000, mhux Lm0.5 miljun?

ONOR. FRANCIS ZAMMIT DIMECH:  Hemm ir-rata stabilita ta' Lm0.5 miljun, però hemm il-prinċipju tar-rebates kif kien għamel il-Gvern preċedenti.

THE CHAIRMAN:  L-Onor. Gatt.

ONOR. AUSTIN GATT:  Billi dawn huma fatti ta' numri, jekk naqblu m'huwiex iktar faċli li npoġġu fuq il-Mejda tal-Kumitat il-kuntratt li kien ġie quddiem il-Parlament fl-1998 u kulħadd iqabbel in-numri?

THE CHAIRMAN:  L-Onor. Vella.

ONOR. CARMELO VELLA:  Jien nixtieq nerġa' nagħmel mistoqsija lill-Ministru.  Il-Ministru qal li kellu żewġ jew tliet għażliet quddiemu; seta' baqa' għaddej b'li sab, seta' ħareġ kollox mill-ġdid...  Issa tista' tgħidilna eżattament x'kienu l-alternattivi li kellek u x'wasslek biex tagħżel li ma tibdiex mill-bidu u li ma teħux ir-rakkmandazzjoni ta' l-isteering committee imma minflok taqbad u tgħajjat lill-consortia, iżżid l-art u tinnegozja magħhom?

ONOR. FRANCIS ZAMMIT DIMECH:  Ħalli nibdew minn hawn. L-ewwelnett ma naqbilx mal-mod kif qed ipoġġi l-argument l-Onor. kollega.  Jien qed ngħid li għall-interess nazzjonali ma ħassejtx li għandna nagħmlu tender ġdid.  Tender ġdid kien ifisser li trid terġa’ tiddefinixxi l-brief, tagħmel sejħa pubblika, tagħti l-perijodu biex naturalment in-nies jissottomettu l-applikazzjonijiet kollha tagħhom, ħafna minnhom probabbli jkunu dawk li ssottomettew offerta qabel, sakemm ma jkunx hemm min jgħid li Malta m'hemmx serjetà u ma jerġa’ jitfa’ offerta, imma dak argument ieħor.  Ejjew nassumu li forsi jkun hemm sottomissjonijiet ġodda, fejn allura kien ikollna nagħmlu proċess ta' xhur fuq xhur, xi ħaġa li ma kenitx tkun fl-interess tal-Kottonera li ssir.  L-iktar ħaġa faċli għall-Gvern kienet li jagħmel il-proċess mill-bidunett għax konna nkunu nistgħu nikkritikaw aspetti kif kien ħareġ anke d-development brief qabel, imma fl-interess nazzjonali m'għażilniex dik it-triq u għażilna t-triq li ninnegozjaw mal-consortia li kienu shortlisted fi żmien l-Amministrazzjoni preċedenti; kien hemm 16-il consortia jew kumpanniji li ġabru d-development brief u ssottomettew offerta fi żmien il-Gvern preċedenti.  Naħseb li minn dawk is-16, apparti l-ewwel tlieta, hemm nies li jħossu li messhom kienu kkonsidrati, imma aħna bqajna fuq ix-shortlisting ta' l-isteering committee li kienet saret mill-Gvern preċedenti. Ma nistax nimmaġina mod aktar korrett li stajna nixmu bih. Kellimna t-tlieta li kienu shortlisted fi żmien l-Amministrazzjoni preċedenti u wasalna ma' l-ewwel tnejn għax it-tielet wieħed kien skwalifikat għax qalu li ma ppreżentax l-investiment meħtieġ.  

ONOR. CARMELO VELLA:  Aħna semmejna ħafna affarijiet ġodda li ma kenux fil-brief oriġinali; il-parti residential tal-Kalkara, l-health centre bl-accomodation, il-yacht club bil-pieds-à-terre...  Donnu li minn proġett turistiku se jispiċċa proġett ta' real estate ġewwa l-Kalkara meta l-footprint kważi rdoppja.  Meta qed nibdlu l-iskop kollu tal-proġett, għalfejn ma ġibtx quddiem għajnejk l-interess tat-trasparenza, l-interess tal-consortia l-oħra bl-iskuża ta' l-interess tan-nazzjon?

THE CHAIRMAN:  Il-Ministru jixtieq iwieġeb?

ONOR. FRANCIS ZAMMIT DIMECH:  Jien naħseb li l-ispjegazzjoni diġà tajtha. Aħna ma rdoppjajniex fuq id-development brief. Jekk tistaqsini rdoppjajniex fuq il-kuntratt kif kienet se tagħmlu l-Amministrazzjoni preċedenti, ngħidlek li naqbel miegħek, imma mhux fuq id-development brief. L-area tal-hard standing facility ma kenitx identifikata bħala sit fid-development brief, imma l-konċett li jrid ikollok il-faċilità ta' hard standing kien.  Il-possibilita` ta' real estate lanqas ma kienet eskluża.  Mela allura fuq xiex qed nitkellmu?  Se mai qed nitkellmu fuq gvern li huwa iktar viċin id-development brief mill-Gvern preċedenti.

ONOR. CARMELO VELLA: Le, għandek żball.  Id-development brief m'għandu x'jaqsam xejn ma' dak li ħareġ l-isteering committee għal dawn il-consortia.  Aħna qed nitkellmu fuq żewġ proġetti totalment differenti.  Id-development brief li qed issemmi inti, li kien ħareġ mill-Planning Authority, u l-proġett kif inħareġ minn Amministrazzjoni preċedenti huma żewġ proġetti totalment differenti, kif qed naraw illum.  Issa inti b'liema mod taqbad proġett totalment differenti minn dak ta' qabel, proġett b'artijiet u b'areas totalment ġodda, project facilities u liċenzji ta' casinos u residential u lukandi taħt is-sur ta' Sant'Anġlu, u tagħti l-moll ta' taħt Sant'Anġlu biex jinbena u tagħti nofs Sant'Anġlu bil-mini kollha tiegħu u ddaħħal is-cement stores li kien hemm qabel, u tmur fuq in-naħa l-oħra tal-Kalkara...?  Jekk dan m'huwiex proġett differenti mela x'inhu?  Li għamilt int hu li qbadt żewġ consortia li tefgħu l-offerti għal proġett “A”, insejt proġett “A”, fassalt proġett “B” u għajjatt lill-istess consortia meta kieku ħaddieħor kien jaf li se toħroġ il-casino, li se tagħti lukanda taħt is-sur ta' Sant'Anġlu, li l-mollijiet ta' taħt Sant'Anġlu kont se tibnihom, li kont se tagħti permess għal appartamenti u penthouses, u dawn l-affarijiet kollha, forsi kien jitfa’ offerta.  Tista' tagħti spjega għal din għallinqas?  Jien dan hu li qed nitlob.

THE CHAIRMAN:  Il-Ministru.

ONOR. FRANCIS ZAMMIT DIMECH:  Mr Chairman, qed nerġgħu ngħixu f'dinja differenti.

ONOR. CARMELO VELLA:  U kif qed tgħidilna li qed ngħixu f'dinja differenti?!

ONOR. FRANCIS ZAMMIT DIMECH: Għax hekk qed iġġiegħlni naħseb.  (Interruzzjonijiet) Jien se nippreżentahom kollha d-dokumenti, inkluż id-dokument kif ħareġ mill-isteering committee.  Fis-seduti t'għada nġib dak id-dokument, però għal-lum, biex nispjegalek għafejn erġajt dort għal dik il-frażi, se nikkwotalek sentenza mid-dokument li ħareġ l-isteering committee.

"The Planning Authority has prepared a development brief for development within Dockyard Creek.".

Mela l-isteering committee stess għamel riferenza għad-dokument ta' l-Awtorita` ta' l-Ippjanar.  Allura kif tiġu hawn, f'dan il-Kumitat, u tgħidulna li dawn iż-żewġ affarijiet m'għandhomx x'jaqsmu ma' xulxin?

ONOR. CARMELO VELLA:  Dak li qed taqra inti ma ħariġx fil-proġett li kien hemm qabel.

ONOR. FRANCIS ZAMMIT DIMECH:  Eh le?

ONOR. CARMELO VELLA:  Allura tad-dockyard ħareġ fil-proġett li kien hemm qabel!  (Interruzzjonijiet)  Id-development brief li qed isemmi l-Ministru li ġie min-naħa tal-Planning Authority, kien jestendi mill-Kalkara sa Tas-Sliema bil-proġett tal-Connections b'kollox.  Allura bl-istess argument li qed tagħmel int, inti stajt waqqaft l-offerti tal-Connections, ġbart kollox taħt id-development brief u għaddejthom liż-żewġ consortia li laqqajt inti!  X'għandu x'jaqsam għax kien fid-development brief?  Aħna qed nitkellmu fuq proġett illi inti sibt li kien hemm rakkmandazzjoni fuq min għandu jieħdu.  Fejn trid inti qed tgħid li bqajt miexi fuqu u fuq ir-rakkmandazzjoni, allavolja ħarġet mill-istess team, imma mbagħad ma bqajtx miexi fuqu u qbadt u għażilt il-consortia int u qbadt u għamilt il-proġett inti.  La wasalt s'hawn, bl-istess argument stajt inkludejt il-proġett tad-dockyard, il-proġett tal-Connections u l-proġett tal-Belt għax kollha qegħdin fid-development brief tal-Planning Authority għax dak jestendi minn Tas-Sliema sal-Kottonera.

THE CHAIRMAN:  Il-Ministru.

ONOR. FRANCIS ZAMMIT DIMECH:  Issa problema agħar, għax issa m'aħniex nifhmu lil xulxin! Jien qed ngħid li meta l-isteering committee ħareġ is-sejħa għall-iżvilupp tax-xatt tal-Kalkara, imsejħa notice of intention of the rehabilitation and urban regeneration of the Cottonera Waterfront, dokument li jagħlaq bil-frażi "Il-proposti kollha għandhom imorru għand iċ-chairman, Cottonera Waterfront Steering Committee, Palazzo Spinola, P.O.Box 58, St Julians”... Dak id-dokument jirriferi għad-development brief ta' l-Awtorita` ta' l-Ippjanar u jgħid li min jagħmel is-sottomissjonijiet irid iżomm f'moħħu d-development brief ta' l-Awtorita` ta' l-Ippjanar.  Allura hemm rabta assoluta.

ONOR. CARMELO VELLA:  Le.

ONOR. FRANCIS ZAMMIT DIMECH:  Mela m'hemmx!  Mela npoġġu dan id-dokument fuq il-Mejda, jaqrawh in-nies barra minn dan il-Kumitat u jagħmlu ġudizzju huma.

ONOR. CARMELO VELLA:  Ħalli nispjegalek għalfejn m'hemmx rabta.  Meta l-isteering committee ħareġ il-proġett li fassal il-Gvern preċedenti, fassal minn A sa K, filwaqt li d-development brief tal-Planning Authority li qed issemmi inti, ġie mfassal minn A sa Z.  Kulma qed jgħid hemmhekk l-isteering committee huwa li min jagħmel il-proġett minn A sa K irid joqgħod għall-kondizzjonijiet ta' kif ġie mfassal mill-Planning Authority minn A sa Z.  Ma jfissirx li la qed inkellmek mill-A sal-K, qed nagħtik id-dritta li mbagħad tagħmel mill-A saż-Z.  Min ħadu jew min se jibnih, xorta jrid jibqa’ għall-kondizzjonijiet tal-brief tal-Planning Authority, żgħira kemm hi żgħira l-biċċa.  Qed tara għalfejn jien staqsejtek?  Ministru, inti qed tgħid x'għamel u x’kiteb l-isteering committee, imbagħad meta ġejt biex tinnegozja, dan insejtu, warrabtu, u ddiskutejt magħhom inti biss.  Mela fejn jaqbillek tikkwota l-isteering committee u fejn jaqbillek warrabtu għax għedt li ma kienx tajjeb!

THE CHAIRMAN:  L-Onor. Gatt.

ONOR. AUSTIN GATT:  Mr Chairman, billi kemm il-Ministru Zammit Dimech kif ukoll l-Onor. Vella qegħdin jikkwotaw mill-memorja d-development brief tal-Planning Authority u d-dokument li ħareġ mill-isteering committee, mhux aħjar li qabel ma nkomplu b’dawn il-kummenti, dawn id-dokumenti jiġu mqiegħda fuq il-Mejda tal-Kumitat biex kulħadd ikun jista' jikkwota direttament minnhom?

ONOR. FRANCIS ZAMMIT DIMECH:  Jien naqbel perfettament li dawn jitqiegħdu fuq il-Mejda tal-Kumitat, però biex...

ONOR. CARMELO VELLA:  Skużi ftit.  Biex ma noqogħdux nagħtu l-impressjoni li ma nafux fuqhiex qed nitkellmu...  

ONOR. FRANCIS ZAMMIT DIMECH:  Dażgur li naf!  Qed nikkwota minnu.

ONOR. CARMELO VELLA:  Inti għandek żewġ areas kbar li żgur qbiżthom; l-art tar-Rinella u nofs Sant'Anġlu.  Dawn qatt ma kienu fl-ebda brief.  U l-hotel li qed tipproponu n-naħa tal-Kalkara xi darba ġiet inkluża f'dan il-proġett?  Mela ma nafux fuq xiex qed nitkellmu?!  Hawnhekk m’aħniex qed naraw erba' madumiet minn ġo xi sala ta' xi miljun maduma, imma qed nitkellmu fuq area li jafha kulħadd.  Inti għedt li rajtha minn fuq il-bejt u jien rajtha minn isfel.  Mela kif tgħidli li ma nafux fuq xiex qed nitkellmu?  Mela ma nafux!  U hemm iktar affarijiet!  Kien hemm il-moll ta' taħt Sant'Anġlu, fejn hemm iċ-Ċiniżi u fejn illum hemm...  Dawn kollha faqqsu issa.

ONOR. FRANCIS ZAMMIT DIMECH:  Ma naqblux fuq din.

ONOR. CARMELO VELLA:  Kif ma naqblux?!  Insomma, m'aħniex se naqblu għax inti ma jaqbillekx taqbel!

ONOR. FRANCIS ZAMMIT DIMECH:  Se nerġa’ nikkwotalek mid-dokument ta' l-isteering committee u mhux mid-development brief.  Ħalli nikkwotalek parti oħra:

"The main highlights of the development:"

- dawn issa qed jagħmlu sejħa għad-developers - 

"An envisage for the area would include an international yacht marina with a capacity of some 500 to 600 yachts, a public promenade continuous along the waterfront from the tip of the Senglea peninsula to Fort St. Angelo.".

ONOR. CARMELO VELLA:  Inti hawnhekk qed titkellem fuq il-moll.  Sibli fejn jgħid li nofs Sant'Anġlu qiegħed miegħu, li n-naħa tal-Kalkara qiegħda miegħu, jew li l-art tar-Rinella qiegħda miegħu.  Sibhomli!

ONOR. FRANCIS ZAMMIT DIMECH:  Mela nqiegħdu d-dokumenti kollha fuq il-Mejda u naraw.  Jiġifieri inti qed tgħidli li fl-iżvilupp, anke kif diskuss mal-Gvern preċedenti, ma kontux qed tikkonsidraw il-parti li tiġi taħt il-Forti Sant'Anġlu?

ONOR. CARMELO VELLA:  Le, ma konniex qed nikkonsidrawha.

ONOR. FRANCIS ZAMMIT DIMECH:  Mela jiddispjaċini ngħidlek li ma tafx x'kontu qed tikkonsidraw.  Kontu qed tikkonsidrawha u qtajtuha barra fl-aħħar.

ONOR. CARMELO VELLA:  Lanqas fejn hemm is-simenterija llum ma konna qed nikkonsidraw.  Ara intom daħħaltuha!

ONOR. FRANCIS ZAMMIT DIMECH:  Is-simenterija hija argument ieħor.

ONOR. CARMELO VELLA:  Mhux argument ieħor.  Mhux ma' dawn li qed insemmilek?  Semmejtlek erba’ biċċiet kbar jien.

ONOR. FRANCIS ZAMMIT DIMECH:  Taħt Forti Sant'Anġlu kontu qed tikkonsidrawha.  Kontu qed tarawha bħala area ta' mega yachts u kontu qed tikkonsidrawha bħala parti mill-iżvilupp.

ONOR. CARMELO VELLA:  M'hu veru xejn.  Issa ngħajtu lill-consortia li ftehmt magħhom inti stess u nistaqsu lilhom hawnhekk.

THE CHAIRMAN:  Jidher li sar il-ħin.  Naġġornaw il-laqgħa għal għada u nitlob li jiġu tabled id-dokumenti li kien hemm qbil fuqhom.  Nirringrazzja lil kulħadd.

